
Монгол Улсын Их Хурлын 2019 оны хаврын ээлжит чуулганы

4 дүгээр сарын 26-ны өдөр /Баасан гараг/-ийн чуулганы

нэгдсэн хуралдааны товч тэмдэглэл

Улсын Их Хурлын дарга Г.Занданшатар ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 75 гишүүнээс 39 гишүүн ирж, 52.0 хувийн ирцтэйгээр хуралдаан 10 цаг 14 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.

Чөлөөтэй: Н.Амарзаяа, Х.Баделхан, С.Бямбацогт, Ц.Гарамжав, Ц.Даваасүрэн, Б.Дэлгэрсайхан, Б.Жавхлан, С.Жавхлан, Д.Мурат, З.Нарантуяа, Б.Пүрэвдорж, Я.Санжмятав, Д.Сарангэрэл, А.Ундраа, Д.Цогтбаатар, Н.Цэрэнбат, Б.Энх-Амгалан, Ө.Энхтүвшин;


Эмнэлгийн чөлөөтэй: Б.Бат-Эрдэнэ, Ж.Мөнхбат, Л.Оюун-Эрдэнэ, О.Содбилэг, Д.Сумъяабазар; 


Тасалсан: С.Батболд, Б.Наранхүү.
Хэлэлцэх асуудалтай холбогдуулан Улсын Их Хурлын гишүүн Х.Нямбаатар, Д.Оюунхорол, Н.Учрал, Т.Аюурсайхан, Д.Тэрбишдагва, О.Баасанхүү нар санал хэлэв. 
Улсын Их Хурлын гишүүн Х.Нямбаатар Ашигт малтмалын тухай хууль, Газрын тосны тухай хууль, Газрын тосны бүтээгдэхүүний тухай хуульд нэмэлт, өөрчлөлт оруулах хуулийн төслүүдийг Байгаль орчин, аялал жуулчлалын сайд гадаадад томилолттой байгаа учраас дараагийн чуулганаар хэлэлцэх, Улсын Их Хурлын гишүүн Д.Оюунхорол Монгол Улсын Ерөнхий сайдад хандан “Хорт хавдрын өвчлөл, түүний илрүүлэлт болон эмчилгээний өнөөгийн нөхцөл байдлын талаар” тавьсан асуулгын хариуг Эрүүл мэндийн сайд гадаадад томилолттой учраас хойшлуулах, Улсын Их Хурлын гишүүн Н.Учрал Харилцаа холбооны тухай хуульд нэмэлт, өөрчлөлт оруулах тухай, Радио долгионы тухай хуульд нэмэлт, өөрчлөлт оруулах тухай, Шуудангийн тухай хуульд нэмэлт, өөрчлөлт оруулах тухай хуулийн төслүүд болон хамт өргөн мэдүүлсэн хуулийн төслүүдийг өнөөдрийн хэлэлцэх асуудлын дараалалд оруулах, Улсын Их Хурлын гишүүн Т.Аюурсайхан Монгол Улсын Эрдэнэсийн сангийн үндсэн сангийн орлого, үндсэн болон гүйлгээний сангийн зарлагын 2019 оны төсвийг батлах тухай Улсын Их Хурлын тогтоолын төслийг нээлттэй горимоор хэлэлцэх гэсэн горимын санал гаргав.
Хэлэлцэх асуудалтай холбогдуулан Улсын Их Хурлын гишүүдээс гаргасан горимын саналуудаар санал хураалт явуулав.  

Г.Занданшатар: 1.Улсын Их Хурлын гишүүн Х.Нямбаатарын гаргасан, Ашигт малтмалын тухай хууль, Газрын тосны тухай хууль, Газрын тосны бүтээгдэхүүний тухай хуульд нэмэлт, өөрчлөлт оруулах хуулийн төслүүдийг Байгаль орчин, аялал жуулчлалын сайд гадаадад томилолттой байгаа учраас дараагийн чуулганаар хэлэлцэх нь зүйтэй гэсэн горимын саналыг дэмжье гэсэн санал хураалт явуулъя. 

Зөвшөөрсөн: 
35


Татгалзсан:

 7


Бүгд:


42


83.3 хувийн саналаар горимын санал дэмжигдлээ.

2.Улсын Их Хурлын гишүүн Д.Оюунхоролын гаргасан, Монгол Улсын Ерөнхий сайдад хандан “Хорт хавдрын өвчлөл, түүний илрүүлэлт болон эмчилгээний өнөөгийн нөхцөл байдлын талаар” тавьсан асуулгын хариуг Эрүүл мэндийн сайд гадаадад томилолттой учраас хойшлуулах гэсэн горимын саналыг дэмжье гэсэн санал хураалт явуулъя. 

Зөвшөөрсөн: 
32


Татгалзсан:

10


Бүгд:


42


75.2 хувийн саналаар горимын санал дэмжигдлээ.

3.Улсын Их Хурлын гишүүн Н.Учралын гаргасан, Харилцаа холбооны тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд, Радио долгионы тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Зөрчлийн тухай хуульд нэмэлт оруулах тухай хуулийн төсөл, Шуудангийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг өнөөдрийн хэлэлцэх асуудлын дараалалд оруулах гэсэн горимын саналыг дэмжье гэсэн санал хураалт явуулъя. 

Зөвшөөрсөн: 
27


Татгалзсан:

14


Бүгд:


41


65.9 хувийн саналаар горимын санал дэмжигдлээ.
Нэг. Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2019.04.08-ны өдөр өргөн мэдүүлсэн, хэлэлцэх эсэх үргэлжилнэ/

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Р.Болормаа, референт Б.Мажигсүрэн нар байлцав. 

Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцэх эсэх асуудал санал хураалтаар үргэлжлэв.


Г.Занданшатар: Байнгын хорооны саналаар Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төслийн үзэл баримтлал болон хамт өргөн мэдүүлсэн Соёлын өвийг хамгаалах тухай хуульд өөрчлөлт оруулах тухай, Засгийн газрын тусгай сангийн тухай хуульд нэмэлт оруулах тухай, Шинжлэх ухааны академийн эрх зүйн байдлын тухай хуульд нэмэлт оруулах тухай хуулийн төслүүдийг дэмжиж хэлэлцэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн: 
36


Татгалзсан:

 6


Бүгд:


42


85.7 хувийн саналаар Байнгын хорооны санал дэмжигдлээ.
Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төслийн үзэл баримтлал болон хамт өргөн мэдүүлсэн Соёлын өвийг хамгаалах тухай хуульд өөрчлөлт оруулах тухай, Засгийн газрын тусгай сангийн тухай хуульд нэмэлт оруулах тухай, Шинжлэх ухааны академийн эрх зүйн байдлын тухай хуульд нэмэлт оруулах тухай хуулийн төслүүдийг дэмжиж хэлэлцэх нь зүйтэй гэж үзсэн тул төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв. 

Уг асуудлыг 10 цаг 50 минутад хэлэлцэж дуусав.

Хоёр. Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2018.02.09-ний өдөр өргөн мэдүүлсэн, анхны хэлэлцүүлэг үргэлжилнэ/

Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Хүнс, хөдөө аж ахуй, хөнгөн үйлдвэрийн яамны Мал аж ахуйн бодлогын хэрэгжилтийг зохицуулах газрын дарга Д.Батмөнх, мөн газрын мэргэжилтэн Д.Мөнхгэрэл, Х.Кенжегүл, Цэнгэг усны хүрээлэнгийн удирдах зөвлөлийн дарга Д.Доржсүрэн нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх С.Эрдэнэчимэг нар байлцав. 

Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн анхны хэлэлцүүлэг санал хураалтаар үргэлжлэв.

Гурав. Ашигт малтмалын тухай хуульд өөрчлөлт оруулах тухай хуулийн төслийн талаар Байгаль орчин, хүнс, хөдөө аж ахуйн байнгын хорооноос гаргасан зарчмын зөрүүтэй саналаар санал хураалт явуулав.
Байнгын хорооны дэмжсэн санал:

Г.Занданшатар: 1.Улсын Их Хурлын гишүүн Б.Саранчимэг, Д.Тэрбишдагва, А.Сүхбат, Д.Мурат, Ж.Энхбаяр нар /цаашид “Ажлын хэсэг” гэх/-ын гаргасан, Төслийн 1 дүгээр зүйлийг “Ашигт малтмалын тухай хуулийн 56 дугаар зүйлийн 56.1.5 дахь заалтыг доор дурдсанаар өөрчлөн найруулах:
“56.1.5.тусгай зөвшөөрөл эзэмшигч байгаль орчинд хортой нөлөөлж байгаа, эсхүл нөхөн сэргээх, байгаль орчны менежментийн төлөвлөгөөнд заасан үүргээ биелүүлээгүй талаар нутгийн захиргааны байгууллагын саналыг харгалзан байгаль орчны асуудал эрхэлсэн төрийн захиргааны төв байгууллага дүгнэлт гаргасан.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн: 
28

Татгалзсан:

15

Бүгд:


43

65.1 хувийн саналаар санал дэмжигдлээ.
2.Ажлын хэсгийн гаргасан, Төслийн 2 дугаар зүйлийг “2 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн: 
37


Татгалзсан:

 7


Бүгд:


44


84.1 хувийн саналаар санал дэмжигдлээ.

Дөрөв. Газрын тухай хуульд нэмэлт, өөрчлөлт оруулах тухай хуулийн төслийн талаар Байгаль орчин, хүнс, хөдөө аж ахуйн байнгын хорооноос гаргасан зарчмын зөрүүтэй саналаар санал хураалт явуулав.
Байнгын хорооны дэмжсэн санал:

Г.Занданшатар: 1.Ажлын хэсгийн гаргасан, Төслийн 1 дүгээр зүйлийн 1/ дэх хэсгийн “33.5” гэснийг “33.6” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн: 
35


Татгалзсан:

 9


Бүгд:


44


79.5 хувийн саналаар санал дэмжигдлээ.
2.Ажлын хэсгийн гаргасан, Төслийн 4 дүгээр зүйлийг “4 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн: 
35


Татгалзсан:

 9


Бүгд:


44


79.5 хувийн саналаар санал дэмжигдлээ.
Тав. Газрын төлбөрийн тухай хуульд өөрчлөлт оруулах тухай хуулийн төслийн талаар Байгаль орчин, хүнс, хөдөө аж ахуйн байнгын хорооноос гаргасан зарчмын зөрүүтэй саналаар санал хураалт явуулав.
Байнгын хорооны дэмжсэн санал:

Г.Занданшатар: 1.Ажлын хэсгийн гаргасан, Хуулийн төслийн нэрний “ӨӨРЧЛӨЛТ” гэсний өмнө “НЭМЭЛТ,” гэж нэмэх саналыг дэмжье гэсэн санал хураалт явуулъя. 

Зөвшөөрсөн: 
37


Татгалзсан:

 7


Бүгд:


44


84.1 хувийн саналаар санал дэмжигдлээ.
2.Ажлын хэсгийн гаргасан, Төслийн 3 дугаар зүйлийг “3 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн: 
35


Татгалзсан:

 9


Бүгд:


44


79.5 хувийн саналаар санал дэмжигдлээ.
Зургаа. Байгалийн нөөц ашигласны төлбөрийн тухай хуульд өөрчлөлт оруулах тухай хуулийн төслийн талаар Байгаль орчин, хүнс, хөдөө аж ахуйн байнгын хорооноос гаргасан зарчмын зөрүүтэй саналаар санал хураалт явуулав.
Байнгын хорооны дэмжсэн санал:

Г.Занданшатар: 1.Ажлын хэсгийн гаргасан, Байгалийн нөөц ашигласны төлбөрийн тухай хуульд өөрчлөлт оруулах тухай хуулийн төслийг хууль санаачлагчид нь буцаах гэсэн саналыг дэмжье гэсэн санал хураалт явуулъя. 

Зөвшөөрсөн: 
36


Татгалзсан:

 8


Бүгд:


44


81.8 хувийн саналаар санал дэмжигдлээ.
Хуралдаанд оролцсон гишүүдийн олонх Байгалийн нөөц ашигласны төлбөрийн тухай хуульд өөрчлөлт оруулах тухай хуулийн төслийг  хэлэлцэхийг дэмжээгүй тул хууль санаачлагчид нь буцаах тухай Улсын Их Хурлын тогтоол батлагдсанд тооцов.  

Улсын Их Хурлын дарга Г.Занданшатар Төслийг хууль санаачлагчид нь буцаах тухай Улсын Их Хурлын тогтоолын эцсийн найруулгыг уншиж танилцуулав. Эцсийн найруулгатай холбогдуулан гишүүдээс асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /11:00/
Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг эцсийн хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлэв.

Уг асуудлыг 11 цаг 00 минутад хэлэлцэж дуусав.

Гурав. Монгол Улсын Эрдэнэсийн сангийн үндсэн сангийн орлого, үндсэн болон гүйлгээний сангийн зарлагын 2019 оны төсвийг батлах тухай Улсын Их Хурлын тогтоолын төсөл /хаалттай/ 

Уг асуудлыг хаалттай хуралдааны горимоор хэлэлцэв. /11:04-11:46/
 
Хуралдааныг 11 цаг 50 минутад нээлттэй горимд шилжүүлэв. 
Хуралдааныг Улсын Их Хурлын дэд дарга Л.Энх-Амгалан үргэлжлүүлэн удирдав. 
Дөрөв. Захиргааны ерөнхий хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд  /Засгийн газар өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Хууль зүй, дотоод хэргийн дэд сайд  Г.Элбэгсайхан, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, мөн газрын ахлах мэргэжилтэн Б.Алтантуяа нар оролцов. 

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Б.Баярмаа, референт Ч.Батбямба нар байлцав. 

Хууль санаачлагчийн илтгэлийг Хууль зүй, дотоод хэргийн сайд Ц.Нямдорж, төслийг хэлэлцэх эсэх талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн О.Батнасан нар танилцуулав.


Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Н.Оюундарь, Т.Аюурсайхан, О.Батнасан, Д.Эрдэнэбат нарын тавьсан асуултад Хууль зүй, дотоод хэргийн сайд Ц.Нямдорж, Хууль зүй, дотоод хэргийн яамны Хууль зүйн бодлогын газрын дарга П.Сайнзориг нар хариулж, тайлбар хийв.


Төслийн талаар Улсын Их Хурлын гишүүн Д.Ганболд, Ш.Раднаасэд нар дэмжиж, Улсын Их Хурлын гишүүн О.Баасанхүү, Н.Оюундарь, Ц.Цогзолмаа нар эсрэг байр суурьтай үг хэлэв.

Л.Энх-Амгалан: Байнгын хорооны саналаар Захиргааны ерөнхий хуульд өөрчлөлт оруулах тухай хуулийн төслийн үзэл баримтлал болон хамт өргөн мэдүүлсэн Монгол Улсын Засгийн газрын тухай хуульд өөрчлөлт оруулах тухай, Захиргааны ерөнхий хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийг дэмжиж хэлэлцэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн: 
24

Татгалзсан:

14

Бүгд:


38

63.2 хувийн саналаар Байнгын хорооны санал дэмжигдлээ.
Захиргааны ерөнхий хуульд өөрчлөлт оруулах тухай хуулийн төслийн үзэл баримтлал болон хамт өргөн мэдүүлсэн Монгол Улсын Засгийн газрын тухай хуульд өөрчлөлт оруулах тухай, Захиргааны ерөнхий хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийг дэмжиж, хэлэлцэх нь зүйтэй гэж үзсэн тул төслийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 

Үдээс өмнөх хуралдаан 2 цаг 06 минут үргэлжилж, 75 гишүүнээс 38 гишүүн ирж, 50.6 хувийн ирцтэйгээр 12 цаг 37 минутад завсарлав.

Үдээс хойших хуралдаан 15 цаг 32 минутад эхлэв. 


Чөлөөтэй: Н.Амарзаяа, Х.Баделхан, С.Бямбацогт, Ц.Гарамжав, Ц.Даваасүрэн, Б.Дэлгэрсайхан, Б.Жавхлан, С.Жавхлан, Д.Мурат, З.Нарантуяа, Б.Пүрэвдорж, Я.Санжмятав, Д.Сарангэрэл, А.Ундраа, Д.Цогтбаатар, Н.Цэрэнбат, Б.Энх-Амгалан, Ө.Энхтүвшин;


Эмнэлгийн чөлөөтэй: Б.Бат-Эрдэнэ, Ж.Мөнхбат, Л.Оюун-Эрдэнэ, О.Содбилэг, Д.Сумъяабазар; 


Тасалсан: С.Батболд, Б.Наранхүү.

Улсын Их Хурлын дарга Г.Занданшатар энэ долоо хоногт төрсөн өдөр нь тохиож байгаа Улсын Их Хурлын гишүүн Ч.Улаан, Б.Батзориг нарт Улсын Их Хурлын гишүүдийн нэрийн өмнөөс баяр хүргэж, эрүүл энх, аз жаргал, сайн сайхныг хүсэн ерөөв.

Мөн Захиргааны ерөнхий хуульд нэмэлт, өөрчлөлт оруулах тухай болон Захиргааны хэрэг шүүхэд хянан шийдвэрлэх тухай хуульд өөрчлөлт оруулах тухай хуулиудын эцсийн найруулгыг танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд хуулийн эцсийн найруулгатай танилцлаа. /15:33/

Дөрөв.Харилцаа холбооны тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Монгол Улсын Засгийн газраас 2018.10.16-ны өдөр өргөн мэдүүлсэн, анхны хэлэлцүүлэг/ 

Хуралдаанд Эдийн засгийн байнгын хорооны ажлын албаны ахлах зөвлөх Ц.Мөнхбаяр, референт Г.Баярмаа нар байлцав.

Харилцаа холбооны тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд, Радио долгионы тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Зөрчлийн тухай хуульд нэмэлт оруулах тухай хуулийн төсөл, Шуудангийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдтэй холбогдуулан Улсын Их Хурал дахь Монгол Ардын намын бүлгийн дарга, Улсын Их Хурлын гишүүн Д.Тогтохсүрэн ажлын 5 өдрийн завсарлага авах тухай мэдэгдэв. /15:35/ 
Улсын Их Хурлын дарга Г.Занданшатар уг асуудлаар ажлын 4 өдрийн завсарлага өгөв.
Чуулганы нэгдсэн хуралдааны бэлтгэл, зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Р.Дэлгэрмаа, Т.Саулегүл нар хариуцан ажиллав.


Өнөөдрийн нэгдсэн хуралдаан 2 цаг 12 минут үргэлжилж, 75 гишүүнээс 50 гишүүн ирж, 66,7 хувийн ирцтэйгээр 15 цаг 35 минутад өндөрлөв.


Тэмдэглэлтэй танилцсан:

ЕРӨНХИЙ НАРИЙН 

БИЧГИЙН ДАРГА



                      Ц.ЦОЛМОН

Тэмдэглэл хөтөлсөн:

ПРОТОКОЛЫН АЛБАНЫ 

ШИНЖЭЭЧ






 П.МЯДАГМАА
МОНГОЛ УЛСЫН ИХ ХУРЛЫН 2019 ОНЫ ХАВРЫН ЭЭЛЖИТ 
ЧУУЛГАНЫ 4 ДҮГЭЭР САРЫН 26-НЫ ӨДӨР /БААСАН ГАРАГ/-ИЙН

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Г.Занданшатар: Улсын Их Хурлын эрхэм гишүүдийн энэ өглөөний амгаланг айлтгая. Өнөөдөр 22 гишүүн гадаадад томилолттой болон дотоодод ажилтай, чөлөөтэй, эмнэлгийн чөлөөтэй байна. 52 хувьтай. Ирвэл зохих 53 гишүүнээс 39 гишүүн ирж ирц бүрдсэн байна. 

Ингээд Улсын Их Хурлын 2019 оны хаврын ээлжит чуулганы 4 дүгээр сарын 26-ны өдрийн нэгдсэн хуралдаан нээснийг мэдэгдье. 

Чуулганы нэгдсэн хуралдаанаар хэлэлцэх асуудлыг танилцуулъя. 
Нэгдүгээрт, Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд. 

Хоёрдугаарт, Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд.

Гуравдугаарт, Ашигт малтмалын тухай, Газрын тосны тухай, Газрын тосны бүтээгдэхүүний тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд. 

Дөрөвдүгээрт, Монгол Улсын Эрдэнэсийн сангийн үндсэн сангийн орлого болон гүйлгээний сангийн зарлагын 2019 оны төсвийг батлах тухай Улсын Их Хурлын тогтоолын төсөл.

Тавдугаарт, Захиргааны ерөнхий хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцэнэ. 

Үдээс хойших хуралдаанаар мэдээлэл, энэ хуулийн төслүүдийнхээ үргэлжлэлийг хэлэлцэнэ. Хэлэлцэх асуудлуудыг танилцууллаа. 
Хэлэлцэх асуудалтай холбогдуулан саналтай гишүүн байна уу. 

Баасанхүү гишүүнээр тасалъя. 

Аюурсайхан гишүүн. 

Т.Аюурсайхан: Хэлэлцэх асуудлын 4 дүгээрт Монгол Улсын Эрдэнэсийн сангийн 2018 оны төсвийн гүйцэтгэл, 2019 оны төсвөө батлах Улсын Их Хурлын тогтоолын төсөл орсон байгаа. Тэгээд энийг хаалттай горимоор хэлэлцэгдэхээр орж ирсэн байгаа. Ер нь энэ асуудлыг холбогдох хууль тогтоомжид нь өөрчлөлт оруулаад энэ улсын, төрийн нууцаас гаргахгүй бол маш нууцын зэрэглэлтэйгээр хаалттай цаашдаа хэлэлцэгдэж явах нь буруу гэж байгаа. Улсын Их Хурлын дарга ч гэсэн та надтай санал нийлэх байх. Үндсэндээ энэ нууц байдгийн зорилго нь нууж байгаад хадгалж хамгаалах ийм үзэл баримтлалтай боловч нууж байгаад хулгайлдаг болсон. Энэ Эрдэнэсийн санд өнөөдөр хэлэлцэж байгаа асуудал дээр нуугаад байх юм юу ч байхгүй. Энэ бол үндсэндээ сүр бадруулаад цаана нь олон асуудлуудыг далимдуулж нуудаг. Ихэнх нь гэмт хэргийн зөрчилтэй, Эрдэнэсийн санг хохироосон. Монгол Улсын Эрдэнэсийн сан бол байхгүй шахам болсон байгаа. Энийг бол энэ дотор олон хүн мэдэж байгаа. 
Нууц гэдэг нэрээр ерөөсөө материалыг нь дэлгэж болдоггүй. Монгол Улсын Ерөнхийлөгчөөр ажиллаж байсан Элбэгдорж гуай хүртэл Эрдэнэсийн сангийн захирал бэртэйгээ нийлээд эрдэнэсийн санг хохироосон асуудлыг би ажлын хэсгийн дүгнэлтээр хохироогоод гаргаад ирсэн. Хохирлын хэмжээтэй нь хамт. Гэтэл энийг улсын нууц, маш нууц гэдгээр дэлгэж болдоггүй. Шинээр томилогдсон Ерөнхий прокурор сонсож байгаа бол энийг анхааралдаа авах хэрэгтэй. Тэгээд цаашдаа нэг бүрчлэн хөөж хянаж хариуцлагыг нь ногдуулах хэрэгтэй. Тэгээд нууж байгаад хамгаалах хадгалах биш нууж байгаад алдагдаад хулгайлаад байгаа учраас цаашдаа энэ асуудлыг улсын нууцаас гаргаж байгаад олон нийтийн хяналтад оруулах хэрэгтэй. Олон нийтийн хяналт бол хамгийн сайн хамгаалалт мөн. 
Тэгээд энэ асуудал дээр Авлигатай тэмцэх газар, Тагнуулын байгууллага ерөөсөө энэ Монголбанкны зөрчлийн асуудлыг шалгадаггүй. Монголбанкны энэ удирдлагуудын хууль бус ажиллагаа хэрээс хэтэрсэн байгаа. Хуулийг нь батлаад өгөх юм бол хариуцлагатай болно гэсэн. Хуулийн дагуу болно гэсэн, хараа хяналттай болно гэсэн. Гэтэл хуулийг нь батлаад өгсөн чинь зөрчлүүд нь яг хэвээрээ байгаа. Ганцхан өдрийн дотор 2017 оны 6 дугаар сарын 23-ны өдөр Шинжан Шин Пан компанид ажлын цаг дууссаны дараа Төрийн банканд үүрэг өгч байгаад 20 тэрбум төгрөг хэмжээг нь хэтрүүлж байгаад олгодог. Тэнд зөрчлүүдээ нуун дарагдуулдаг. Ийм нөхцөл байдлыг цаашдаа ярьж Монголбанкын удирдлагуудтай хатуу хариуцлагын асуудал ярьж энэ бол зөвхөн ажлын хариуцлагаар тогтохгүй юм билээ. Тэгээд би өнөөдөр Улсын ерөнхий прокурорт энэ шалгалт хийсэн ажлын хэсгийн дүгнэлтээ явуулж байгаа. Тэгээд энэ дотор бол гэмт хэргийн шинжтэй олон зөрчлүүд дэвшүүлэгдсэн байгаа. Тэгээд энэ мөрөөр ерөөсөө шалгадаггүй. Зөрчил гаргасан тэр Золжаргал гэдэг нөхрийг бариад л хэдхэн цагийн дотор суллачихдаг. Тийм төрийн дээр хүчтэй. Мөнгө хэвлэдэг газар болохоор тийм хүчтэй байдаг юм уу. 
Тэгээд энэ асуудлууд дээр цаашдаа нэлээд анхаарал хандуулж байгаад энэ Эрдэнэсийн сангийн зөрчлийг нь ил болгоод хараа хяналтад оруулаад хөөгөөд хуучны мөнгөн дэвсгэртүүдийг өөрсдөө хулгайлаад хумсалдаг, гаргадаг тэгээд эргээд олон сая төгрөгөөр олон арван сая төгрөгөөр эрдэнэсийн санд буцаагаад шахдаг. Тэгээд энийг нь бид нар нууц гээд ярьж болдоггүй шалгуулж болдоггүй. Тэгээд удаан энэ асуудал ингэж үргэлжилж болохгүй байх. Тийм учраас төрийн нууцаас гаргах онцгой ач холбогдол байна. Олон нийтийн хяналтад оруулах шаардлагатай байна. Хууль хяналтын байгууллагуудыг ажиллуулах шаардлага байна. Нэр холбогдсон хүмүүс дээр цаг хугацаа харгалзахгүйгээр эд зүйлсийг .../минут дуусав/.
Г.Занданшатар: Нямбаатар гишүүн. 

Х.Нямбаатар: Өнөөдрийн хэлэлцэх асуудлын гуравдугаарт байгаа ашигт малтмалын тухай хуульд нэмэлт, өөрчлөлт оруулах асуудлыг өнөөдрийн хэлэлцэх асуудлын жагсаалтаас хойшлуулбал зөв юм болов уу. Яагаад гэвэл бас салбарын сайд нь байхгүй байгаа. Тийм учраас энэ асуудлыг өнөөдрийн хэлэлцэх асуудлын дарааллаас хойшлуулж өгөөч гэсэн тийм. Энэ дээр нэлээд ярилцах юмнууд байгаа. 

Г.Занданшатар: Тэрбишдагва гишүүн.

Д.Тэрбишдагва: Ус бохирдлын талаар хуулийг өчигдөр ирц жаахан муу байж байгаад зарим нэг саналууд унасан. Энэ ус бохирдлын тухай хуулийг бол ер нь бол одоо маш нухацтай авч хэлэлцэж энэ ажлын хэсэг энэ тэр бол нэлээд сайн ажиллаж ингэсэн л дээ. Тэгэхээр ер нь бол бид усгүй бол яах вэ. Бид бол яах вэ бүлэг дээрээ ярьж байгаад их гишүүдийн санал онолыг нь хүлж байгаад газар тариалан, мал аж ахуйн чиглэлээр одоо ус бохирдуулсны төлбөрөөс нь чөлөөлье гээд ярьсан л даа. Ер нь цаашдаа бол энэ ус бохирдлын хуулийн үндсэн дээр орон нутагт тодорхой хариуцлага энэ тэр хүлээлгэхгүй бол энэ чинь одоо Ганга нуур гээд Ганга нуур чинь одоо мал шувуу янз янзын юм байж байгаад ингээд бараг сөнөх шахаж байхад нь л бид аварсан шүү дээ. Тэгэхээр бол энэ удаад чөлөөлж байгаа ч гэсэн цаашдаа энэ орон нутгийн хариуцлага ус бохирдуулсныг орон нутгийн удирдлагуудтай хариуцлага тооцохоос авхуулаад энэ дээр нэлээд анхаарч ажиллахгүй бол болохгүй байх. 
Хоёрдугаарт нь бол өчигдөр энэ ингээд Туул гол бүхэл бүтэн хотоо өмхийрүүлээд хэдэн километр өмхий гол урсаж байна. Ингээд арьс ширний бохирдол гээд янз янзын юм ярихаар ус бохирдлын эсрэг юм шиг хүмүүс ингээд ойлгоод байгаа юм л даа. Бид нар энэ дээр чинь нэлээд ажиллаад уг нь цэгцлээд ороод ирсэн. Тэгээд энийг өмнө нь хэлэлцэж байгаад сүүлд нь ингээд дутуу орхиод эргээд хүрээд ирсэн чинь хүмүүс бас ус бохирдлынхоо хуулийг эхнээс нь сайн уншиж бариагүй юм уу, зарим нэг юман дээр зөрчил гараад өчигдөр бол хуулийн зарим нэг саналууд унасан л даа. Тэгэхээр би Их Хурлын даргаас хүсэх юм бол өчигдрийн унасан саналуудыг та нэг чиглэл өгөөд Байнгын хороон дээрээ эргэж сайн яриад ирээрэй гэсэн ийм санал хэлэхгүй бол аливаа нэгэн хуулийг чинь бол бүгдээрээ ингэж гинжин холбоотой байгаа шүү дээ. Нэг санал юм уу, хоёр санал уналаа гэхэд өөр бусдууддаа нөлөөлөөд байгаа учир тэр Байнгын хороонд нэг муу ажлын хэсэгт нь эргээд өчигдрийн унасан санал энэ тэрийг анхаарч бас нэг чиглэл өгөх эрх байгаа. Тийм учраас энэ дээр нэг анхаарч үзээч гэж би танаас хүсэж байна. 
Баярлалаа. 

Г.Занданшатар: Баасанхүү гишүүн. 

О.Баасанхүү: Баярлалаа. Энэ хэлэлцэх асуудал дотор нэлээд хэдэн чухал асуудал харагдаж байна л даа. Ялангуяа тэр Капитал банкны асуудлыг одоо бас нэгэнт бас Аюурсайхан гишүүний хэлж байгаатай адил энэ асуудлыг бас оруулж ирж яримаар байна. Ажлын хэсэгт нь миний бие орсон. Тэгээд харамсалтай нь юу вэ гэх юм бол зарим нэгэн мэдээллүүдийг бас тодорхой авахад бас төвөгтэй байгаа. Гол нь юу вэ гэх юм бол бид нар өнөөдөр эрүүл мэндийн сангийн мөнгө нийгмийн даатгалын сангийн мөнгө тэр битгий хэл сургуулиуд нь хүртэл дээд сургууль нь хүртэл 2 тэрбум, 4 тэрбум гээд хамаг мөнгөнүүдээ алдсан юм байна. Тэгэхээр өнөөдөр гол нь юу вэ гэвэл хэн зээл авсан юм бэ. 80 хувь нь зээл аваад энэ банкийг дампууруулсан гээд байгаа байхгүй юу. Нийт мөнгөний 80 хувийг. Тэгэхээрээ өнөөдөр 20 сая аа өгсөн юм чинь ард түмэн өнөөдөр тайван байж болно гээд байдаг. Гэтэл нарийндаа аваад үзэх юм бол 20 саяас дээшээ авсан манай Эрдэнэтийн иргэд бол олон байна шүү дээ. Тэр 20 саяас дээшээ хадгаламжтай 21 болчих л юм бол хүрэхээ больчихно. Мөнгө өгөхгүй. 23 болчих л юм бол мөнгөө өгөхгүй. 
Тэгэхээр ийм ноцтой асуудал ингээд бүхэл бүтэн банк дампуураад байхад өнөөдөр эдийн засгийн байнгын хороон дээр ч юм уу энэ асуудлыг шуурхай оруулж зээлдэгч нарын нэрийг ил зарламаар байна. Найдваргүй зээлдэгч нарын нэрийг. Тэгээд тэр хүмүүсээс очиж мөнгөө нэхье. Тэр хүмүүсээсээ эхэлж яаж өнөөдөр энэ банкийг ямар зорилгоор яагаад дампууруулсан юм бэ гэдгийг асуумаар байна. 

Өчигдөр Капитал банкны талаар цухас шаардаад өнгөрсөн. Тэгэхээр Их Хурлын даргаас Монголбанкны Ерөнхийлөгчийг ч юм уу дуудаж ирээд олон нийтийн өмнө ил тодоор хэлмээр байна. Хэчнээн мөнгийг алдсан юм бэ. Яагаад алдсан юм бэ гэж. Мэдээж банканд чинь хулгай хийгээгүй нь ойлгомжтой. Мэдээж банк юм чинь миний ойлгож байгаагаар бол энэ бол зээлдүүлэгч нар нь зохион байгуулалттайгаар гэж хэлдэг юм уу найдваргүй зээлд өгсөн л асуудал байгаа шүү дээ. Тийм учраас энэ бүхэл бүтэн банк дампуураад байгаа энэ асуудал дээр одоо оруулж яримаар байна. Энэ банкны асуудлыг одоо шуурхай шийдвэрлэх дээр чиглэл өгч байя гэдэг хүсэлтэй байна. Баярлалаа. 

Г.Занданшатар: Хэлэлцэх асуудалтай холбогдуулан саналтай гишүүд танилцуулж дууслаа. Одоо дэгээрээ яг үг өгсөн хүмүүс үг хэлнэ. Учрал гишүүн, Оюунхорол гишүүн хоёр нэмж үг авахгүй шүү дээ. Оюунхорол гишүүн үдээс хойших мэдээллийг хойшлуулъя гэсэн саналтай байна гэж ойлгож байна. Учрал гишүүн. Харилцаа холбооны хуулийг нэмж хэлэлцүүлье гэсэн саналтай байна уу. 

Байнгын хороотой ярьж байж оруулъя л даа. Оюунхорол гишүүн, Учрал гишүүн хоёрт нэмж өгье. Оюунхорол гишүүн. 

Д.Оюунхорол: Монгол Улсын Ерөнхий сайдад Улсын Их Хурлын нэр бүхий 10 гишүүн Хорт хавдрын өвчлөл түүний илрүүлэлт болон эмчилгээний өнөөгийн нөхцөл байдлын талаар асуулга тавьсан. Асуулга тавиад нэлээд удаж байгаа. Тэгээд өнөөдрийн Улсын Их Хурлын чуулганаар энэ асуудлыг хэлэлцэхээр оруулахаар байсан боловч Эрүүл мэндийн сайд гадаадад томилолттой явсан байгаа учраас хэлэлцэх боломжгүй байгаа тул өнөөдрийн хэлэлцэх асуудлаас хойшлуулъя. Ер нь бол энэ хорт хавдрын өвчлөл түүний илрүүлэлт эмчилгээ, үр дүн гадна талдаа нийгэмд байгаа хүлээлт олон мянган хавдартай хүмүүс бас энэ асуудлыг төр засаг яаж анхаарлаа хандуулж шийдвэр гаргах вэ гэдгийг хүлээж байгаа. Тийм учраас сайдыг байлцуулж энэ асуудлыг шийдвэр гаргах нь зөв байх гэсэн ийм бодолтой байна. Тийм учраас өнөөдрийн хэлэлцэх асуудлаас хойшлуулъя. 

Г.Занданшатар: Учрал гишүүн. 

Н.Учрал: Хэлэлцэх асуудлын төлөвлөгөөнд Эрүүл мэндийн сайд байхгүй учраас энэ асуулга хойшлогдож байгаа бол Харилцаа холбоо, Радио долгион, Шуудангийн тухай хууль гэсэн Харилцаа холбоо, мэдээлэл, технологийн салбарын суурь гурван хуулиа анхны хэлэлцүүлгийг нь хийвэл их сайн байна. Яагаад вэ гэхээр араас нь одоо Цахим мэдээллийн аюулгүй байдлын хууль, Өгөгдөл хамгааллын хууль гээд чухал хуулиуд нь орж ирэх шаардлага бол үүсээд байгаа. Тэгэхээр энэ суурь гурван хуулийнхаа анхны хэлэлцүүлгийг хийх юм бол цаг алдахгүй энэ хуулиа батлаад тэгээд энэ Мэдээллийн аюулгүй байдлын хууль, Өгөгдөл хамгааллын хуулийг бол Засгийн газраас өргөн бариад энэ хуулиуд маань багцаараа батлагдах бол нэн шаардлагатай байна. Яагаад гэхээр сүүлийн өдрүүдэд бол Байнгын хорооны хурлаас буруу мэдээлэл аваад зарим хүмүүс бол сошиал орчинд регистрийн дугаараар бүртгэх гэж байна. Суурь эрхэд халдлаа гээд буруу мэдээллийг явуулаад байна. Тэр мобайл ID үүсгээд гар утасны дугаараар фэйсбүүк буюу олон нийтийн сүлжээнд орох ийм л эрх зүйн зохицуулалтыг хийгээд энэ зохицуулалт гарах юм бол тэр олон улсынхаа тэр глобал компаниудтайгаа яриад зөвшилцөөд ингээд гар утасныхаа дугаараар энэ олон нийтийн сүлжээнд ордог ийм л ажлыг л зохион байгуулах асуудлыг энэ хуулинд бол тусгаж өгч байгаа болохоос биш ямар нэгэн байдлаар олон нийтийн сүлжээнд хүн өөрийнхөө үзэл бодлыг илэрхийлэх суурь эрхийг нь хөндсөн ямар ч зохицуулалтыг хийхгүй ээ. 
Гол нь энэ гар утасны дугаараар буюу Мобайл ID-тай болъё гэдэг энэ Стон энэ тэрийн загварын дагуу л энэ ажлыг зохион байгуулна гэж салбарынхан үзэж байгаа. Тийм учраас энэ суурь гурван хуулиа нийгэмдээ бас зөв ойлголттойгоор батлаад тэгээд одоо тэр Цахим мэдээллийн аюулгүй байдлын хуулин дээрээ дагаж гарах гээд байгаа мэдээллийн аюулгүй байдлыг хангах үндэсний төв байгуулах мэдээллийн аюулгүй байдлыг хангахад хадгалах хамгаалах хоёрыг бол ялгаж салгах ажлуудыг тун хурдан хугацаанд зохион байгуулахгүй бол мэдээллийн аюулгүй байдлын түвшин бол бас нэн эмзэг байна гэдэг мэдээллийг бас үндэсний аюулгүй зөвлөлөөс хүртэл өгөөд байгаа юм. Тэгээд энэ гурван хуулиа батлаад тэгээд одоо засгаас өргөн барих хоёр хуулиа үргэлжлүүлээд хэлэлцээд явах юм бол энэ чуулганы явцад бол энэ таван хуулийг батлах нэн хэрэгцээ шаардлага байгаа учраас цаг алдмааргүй байна гэдгийг хэлж байгаа юм. Тэгээд Харилцаа холбооны хууль, Радио долгион, Шуудангийн хуулиа өнөөдөртөө хэлэлцье гэсэн саналыг гаргамаар байна. 
Г.Занданшатар: Хэлэлцэх асуудалтай холбогдуулж гишүүд горимын санал хэлж дууслаа. Гишүүдийн гаргасан горимын саналаар санал хураалт явуулна. 

Нэгдүгээрт нь Нямбаатар гишүүний санал. Ашигт малтмалын тухай хууль, Газрын тосны тухай хууль, Газрын тосны бүтээгдэхүүний тухай хуульд нэмэлт, өөрчлөлт оруулах хуулийн төслүүдийг сайд нь байхгүй байгаа учраас гадаадад томилолттой байгаа учраас хойшлуулж дараагийн чуулганаар хэлэлцье гэсэн ийм горимын санал хэлсэн. Сайд нь байхгүй нөхцөл боломж бүрэн бүрдээгүй учраас энэ хуулийг төслийн хэлэлцүүлгийг хойшлуулъя гэсэн саналаар санал хураалт явуулна. 

Нямбаатар гишүүний саналаар санал хураалт явуулна. Энэ хуулийн хэлэлцүүлгүүдийг ашигт малтмалын тухай хууль, түүнтэй хамт өргөн мэдүүлсэн хуулиудыг хойшлуулъя гэсэн санал хураалт явуулъя. 

Санал хураалт. Санал хураалтад 42 гишүүн оролцож, 35 гишүүн дэмжиж 83.3 хувийн саналаар санал дэмжигдлээ. 

Ашигт малтмалын тухай хуульд түүнтэй хамт өргөн мэдүүлсэн хуулийн төслүүдийг хойшлууллаа. 

Хоёрдугаарт Монгол Улсын Эрдэнэсийн сангийн орлогод үндсэн болон гүйлгээний сангийн зарлагын төсвийг батлах тухай хуулийг нээлттэй хэлэлцье гэсэн санал байгаа. Энийг нээлттэй хаалттай хэлэлцэх асуудлыг бол хуулиар зохицуулсан. Хуулиар хаалттай хэлэлцэх ёстой. Тухайн асуудлыг хэлэлцэх үедээ энийг шийдээд явъя. 

Гуравдугаар санал бол Оюунхорол гишүүний саналаар үдээс хойших хуралдаанаар Оюунхорол нарын 10 гишүүн Монгол Улсын Ерөнхий сайдад хандан хорт хавдрын өвчлөл түүний илрүүлэлт болон эмчилгээний өнөөгийн нөхцөл байдлын талаар тавьсан асуулгын хариуг сонсохыг хойшлуулъя. Эрүүл мэндийн сайд гадаадад томилолттой байгаа учраас энэ асуудлыг хойшлуулж хэлэлцье гэсэн ийм санал тавьсан. Ийм горимын санал гаргасан. Оюунхорол гишүүний горимын саналаар санал хураалт явуулъя. 

Санал хураалт. Санал хураалтад 42 гишүүн оролцож, 32 гишүүн дэмжиж 76.2 хувийн саналаар энэ асуудлыг хойшлууллаа. Дараагийн санал Учрал гишүүний саналаар Харилцаа холбооны багц хуулийг хэлэлцэх асуудлын жагсаалтад нэмж оруулъя гэсэн санал гарсан. Өнгөрсөн даргын дэргэдэх зөвлөлийн хурлаар хэлэлцээд ажлын хэсгийн дарга нь гадаадад томилолттой байгаа учраас энэ долоо хоногийн хуваарьт оруулсан боловч хойшлуулаач гэсэн санал тавиад хойшлуулсан юм. Тэгээд ажлын хэсгийн дарга байхгүй байгаа. 
Тийм учраас анхны хэлэлцүүлэг явуулахад бол ажлын хэсэг асуулт, хариулт явуулах бололцоо байхгүй байгаа. Гэхдээ Учрал гишүүний гаргасан саналаар үдээс хойших хуралдаан дээр Харилцаа холбооны багц хуулийг нэмж оруулъя гэсэн Учрал гишүүний горимын саналаар санал хураалт явуулъя. 
Санал хураалт. Санал хураалтад 41 гишүүн оролцож, 27 гишүүн дэмжиж 65.9 хувийн саналаар Харилцаа холбооны багц асуудлыг хэлэлцэх асуудлын жагсаалтад нэмж оруулъя гэсэн санал дэмжигдлээ. 

Хэлэлцэх асуудлын талаар гишүүд горимын санал гаргаж санал хураалт явуулж дууслаа. 

Эдийн засгийн байнгын хороогоор энэ долоо хоногт оруулах үүрэг өгсөн байгаа. 

Хэлэлцэх асуудалдаа орно. 

Усны бохирдлын тухай хуулийг хоёрдугаарт хэлэлцэхээр байгаа. Тэр үед нь ярина. Одоо асуудалдаа оръё. 

Нэг. Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцэх эсэх асуудлыг үргэлжлүүлэн хэлэлцэнэ. 

Гишүүд дэмжсэн, дэмжээгүй саналаа хэлчихсэн. Одоо санал хураалт явуулна. Гишүүд бол үг хэлж дууссан байгаа. 

Одоо Байнгын хорооны саналаар Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн соёлын өвийг хамгаалах тухай хуульд өөрчлөлт оруулах тухай, Засгийн газрын тусгай сангийн тухай, Шинжлэх ухааны академийн эрх зүйн байдлын тухай хуульд  нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн саналын томьёоллоор санал хураалт явуулна. 

Санал хураалт. Санал хураалтад 42 гишүүн оролцож, 36 гишүүн дэмжиж 85.7 хувиар Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцэхийг дэмжлээ. Хуулийн төслүүдийг хэлэлцэх нь зүйтэй гэж гишүүдийн олонх үзсэн тул төслүүдийг үзэл баримтлалын хүрээнд хэлэлцэхийг дэмжсэнд тооцон анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлж байна. 

Дараагийн асуудалд оръё. 
Хоёр. Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн анхны хэлэлцүүлгийг үргэлжлүүлэн явуулна. 

Ус бохирдуулсны төлбөрийн тухай хуульд нэмэлт, өөрчлөлт оруулах хуулийн төсөл болон хамт өргөн мэдүүлсэн хуулийн төслүүдийн талаар гишүүдийн дунд ойлголтын зөрүү байгаа. Өнгөрсөн чуулганы хуралдаанаар Ус бохирдуулсны төлбөрийн тухай хуулиар зарчмын зөрүүтэй санал хураагдаад дууссан. Усны тухай хууль дээр санал хураалт явагдаж байгаа. Энэ дээр сая Тэрбишдагва гишүүн бас санал гаргасан. Өмнөх чуулган дээр ирц дутуу байсан учраас бас ойлголтын зөрүү буруу зөрүү ойлголттой байсан учраас өмнө санал хураагдсан гурван санал хураалтыг хүчингүй болгож дахин хураалгаж өгнө үү гэсэн ийм санал гарсан байна. 
Дараагийн хэлэлцүүлгээр эцсийн хэлэлцүүлэгт бэлтгэхдээ унасан асуудлыг эцэслэн нарийвчилж бодитой дүгнэлт гаргаж дахин оруулах чиглэлийг өгсөн байгаа. Тийм учраас Тэрбишдагва өөрөө байхгүй байгаа учраас энэ горимын саналаар санал хураалт явуулах шаардлагагүй гэж үзлээ. Ингээд Байнгын хорооноос гаргасан зарчмын зөрүүтэй саналын томьёоллоор үргэлжлүүлэн санал хураана. 

Зарчмын зөрүүтэй саналаар санал хураалтыг үргэлжлүүлэн явуулна. 

Гурав дахь хууль буюу Ашигт малтмалын тухай хуульд нэмэлт, өөрчлөлт оруулах тухай хуулийн төслийн талаарх зарчмын зөрүүтэй саналын томьёоллоор санал хураалт явуулна. Байгаль орчин, хүнс, хөдөө аж ахуйн байнгын хороо дэмжсэн санал. 
1.Ажлын хэсгийн гаргасан, Төслийн 1 дүгээр зүйлийг “Ашигт малтмалын тухай хуулийн 56 дугаар зүйлийн 56.1.5 дахь заалтыг доор дурдсанаар өөрчлөн найруулах:

“56.1.5.тусгай зөвшөөрөл эзэмшигч байгаль орчинд хортой нөлөөлж байгаа, эсхүл нөхөн сэргээх, байгаль орчны менежментийн төлөвлөгөөнд заасан үүргээ биелүүлээгүй талаар нутгийн захиргааны байгууллагын саналыг харгалзан байгаль орчны асуудал эрхэлсэн төрийн захиргааны төв байгууллага дүгнэлт гаргасан.” гэж өөрчлөх. Санал гаргасан ажлын хэсэг. 

Санал хураалт. Санал хураалтад 43 гишүүн оролцож, 28 гишүүн дэмжиж, 65.1 хувийн саналаар энэ санал дэмжигдлээ. 
2.Төслийн 2 дугаар зүйлийг “2 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх. Санал гаргасан ажлын хэсэг. 

Санал хураалт. Санал хураалтад 44 гишүүн оролцож, 37 гишүүн дэмжиж, 84.1 хувийн саналаар энэ санал дэмжигдлээ. 
Дөрөв.Газрын тухай хуульд нэмэлт, өөрчлөлт оруулах тухай хуулийн төслийн талаарх зарчмын зөрүүтэй саналын томьёоллоор санал хураалт явуулъя.  
1.Байгаль орчин, хүнс, хөдөө аж ахуйн байнгын хороо дэмжсэн санал.
1. Төслийн 1 дүгээр зүйлийн 1/ дэх хэсгийн “33.5” гэснийг “33.6” гэж өөрчлөх. Санал гаргасан ажлын хэсэг. 

Санал хураалт. Санал хураалтад 44 гишүүн оролцож, 35 гишүүн дэмжиж, 79.5 хувийн саналаар энэ санал дэмжигдлээ. 
2. Төслийн 4 дүгээр зүйлийг “4 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх. Санал гаргасан ажлын хэсэг. 

Санал хураалт. Санал хураалтад 44 гишүүн оролцож, 35 гишүүн дэмжиж, 79.5 хувийн саналаар энэ санал дэмжигдлээ. 
Тав.Газрын төлбөрийн тухай хуульд өөрчлөлт оруулах тухай хуулийн төслийн талаарх зарчмын зөрүүтэй саналын томьёоллоор санал хураалт явуулна. 

Байгаль орчин, хүнс, хөдөө аж ахуйн байнгын хороо дэмжсэн санал.
1. Хуулийн төслийн нэрний “өөрчлөлт” гэсний өмнө “нэмэлт,” гэж нэмэх Санал гаргасан ажлын хэсэг. 

Санал хураалт. Санал хураалтад 44 гишүүн оролцож, 37 гишүүн дэмжиж, 84.1 хувийн саналаар энэ санал дэмжигдлээ. 
2.Төслийн 3 дугаар зүйлийг “3 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх. Санал гаргасан ажлын хэсэг. 

Санал хураалт. Санал хураалтад 44 гишүүн оролцож, 35 гишүүн дэмжиж, 79.5 хувийн саналаар энэ санал дэмжигдлээ. 
Зургаа.Байгалийн нөөц ашигласны төлбөрийн тухай хуульд  өөрчлөлт оруулах тухай хуулийн төслийн талаарх зарчмын зөрүүтэй саналын томьёоллоор санал хураалт явуулна. 
Байгаль орчин, хүнс, хөдөө аж ахуйн байнгын хороо дэмжсэн санал.
1.Байгалийн нөөц ашигласны төлбөрийн тухай хуульд өөрчлөлт оруулах тухай хуулийн төслийг хууль санаачлагчид нь буцаах. Санал гаргасан ажлын хэсэг. 

Санал хураалт. Санал хураалтад 44 гишүүн оролцож, 36 гишүүн дэмжиж, 81.8 хувийн саналаар энэ санал дэмжигдлээ. 

Зарчмын зөрүүтэй саналын томьёоллоор санал хурааж дууслаа. 

Буцаасан хуулийн төслийн талаар Улсын Их Хурлын тогтоолын төслийн эцсийн найруулгыг уншиж танилцуулъя. 

Монгол Улсын Их Хурлын чуулганы хуралдааны дэгийн тухай хуулийн 22 дугаар зүйлийн 22.5 дахь хэсгийг үндэслэн Монгол Улсын Их Хурлаас тогтоох нь. Монгол Улсын Засгийн газраас 2018 оны 2 дугаар сарын 9-ний өдөр ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төслийн хамт Улсын Их Хуралд өргөн мэдүүлсэн байгалийн нөөц ашигласны төлбөрийн тухай хуульд өөрчлөлт оруулах тухай хуулийн төслийг нэгдсэн хуралдаанд оролцсон гишүүдийн олонх хэлэлцэх боломжгүй гэж үзсэн тул Хууль санаачлагчид нь буцаасугай. Эцсийн найруулга дээр саналтай гишүүн байна уу. Алга байна. Эцсийн найруулгыг сонссонд тооцлоо. 
Ингээд Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслүүдийг эцсийн хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүллээ. 

Байгаль орчин, хүнс, хөдөө аж ахуйн байнгын хороо Улсын Их Хурлын чуулганаар хэлэлцэх үед гишүүдийн гаргасан санал болон санал хураалтын үед техникийн болон бусад шалтгаанаар унасан зарим саналуудыг эцсийн хэлэлцүүлэгт бэлтгэхдээ нягтлан үзэж дахиж оруулж ирэхийг чиглэл болгож байна. 

Дараагийн асуудалд оръё. 
Гурав. Монгол Улсын Эрдэнэсийн сангийн үндсэн сангийн орлого үндсэн болон гүйлгээний сангийн зарлагын 2019 оны төсвийг батлах тухай Улсын Их Хурлын тогтоолын төслийг хэлэлцэнэ. 
Хаалттай хэлэлцүүлгийн горимд шилжүүлнэ. Үүнтэй холбогдуулан Капитал банк, Аюурсайхан гишүүний тавьсан асуудал өмнө нь 2 дугаар сард албан бичгээр ажлын хэсэг байгуулах саналыг ирүүлсэн Монголбанкны үйл ажиллагаанд хяналт шалгалт хийх банк, санхүүгийн системийг эрүүлжүүлэх байдал, валютын ханшийн өнөөгийн нөхцөл байдлын талаар асуулга тавьж, ажлын хэсэг байгуулах санал ирүүлсэн. Энэ асуудлуудыг өнөөдрийн даргын Зөвлөлийн хурлаар хэлэлцэж шийдвэрлэхийг чиглэл болгож байна. Ингээд хаалттай горимд шилжүүлж Монгол Улсын Эрдэнэсийн сангийн үндсэн сангийн орлого, үндсэн болон гүйлгээний сангийн зарлагын 2019 оны төсвийг батлах тухай Улсын Их Хурлын тогтоолын төслийг хэлэлцэнэ. 
Хуулиараа энэ төслийг хаалттай хэлэлцэх ёстой юм байна. 
/Хаалттай хуралдааны горимоор хэлэлцэв./
Л.Энх-Амгалан: Дараагийн асуудалдаа оръё. 
Дөрөв. Дараагийн асуудал Захиргааны ерөнхий хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн хэлэлцэх эсэх асуудлыг хэлэлцэнэ. 

Хууль санаачлагчийн илтгэлийг Хууль зүй, дотоод хэргийн сайд Нямдорж танилцуулна. Хууль зүй, дотоод хэргийн сайд илтгэлээ танилцуулах нь байна шүү дээ. Чуулган нээлттэй горимд шилжсэн байгаа. 

Ц.Нямдорж: Улсын Их Хурлын дэд дарга, эрхэм гишүүд ээ, 

Улсын Их Хурал 1915 онд Захиргааны ерөнхий хууль баталж 16 оны 7 сарын 1-нээс мөрдөгдөж эхэлсэн. Энэ хуулинд өөрчлөлт оруулах саналыг та бүхэнд толилуулж байгаа. Үндсэн хуулиараа бол Засгийн газрын шийдвэр Үндсэн хуульд харшилбал Засгийн газар өөрөө хүчингүй болгох, Их Хурал шаардлагатай гэж үзвэл хүчингүй болгох зохицуулалттай. 

2015 онд Захиргааны хэргийн шүүх дээр энэ Засгийн газрын шийдвэрийг шүүх хянадаг асуудлаар маргаан үүссэн. Энэ маргааныг Үндсэн хуулийн цэц Засгийн газрын шийдвэрийг Захиргааны шийдвэр гаргасан. Гэтэл энэ 16 онд батлагдаж 17 оноос мөрдөгдсөн хуулийг хэрэгжүүлэхдээ шүүх Үндсэн хуулийн цэцийн 2015 оны шийдвэрүүдийг зөрчиж, Засгийн газрын шийдвэрийг хянах  оролдлогуудыг удаа дараа хийж байгаа. Энэ нөхцөл байдлыг харгалзан үзэж Үндсэн хуулийн заалт цэцийн шийдвэрийг хэрэгжүүлэх үүднээс энэ хуулийг санаачилсан. 
Та бүхнийг энэ асуудлыг хэлэлцэн шийдвэрлэж өгөхийг хүсэж байна. 

Хэт дэлгэрэнгүй болчхож гэсэн шүүмжлэл нэлээд гарсан. Их Хуралд шаардлагатай гэж үзвэл өөрийнхөө гаргасан шийдвэрийн хүрээнд зарим өөрчлөлт хийгээд батлах бололцоотой гэж үзэж байгаа. 

Ер нь бол асуудал үүссэн түүх нь бол энэ Эрдэнэтийн 49 хувийн асуудлыг Их Хурал шийдвэрлэсний дараа Их Хурлын шийдвэрийн дагуу Засгийн газар холбогдох шийдвэрүүдийг гаргасан. Хоёр ч удаа Засгийн газар энэ асуудлыг шийдвэрлэсэн. Засгийн газрын болон Төрийн өмчийн хороо бүртгэлийн газрын шийдвэрүүдийг хүчингүй болгох ийм алхмуудыг захиргааны шүүх хийсэн. Хийхдээ хувийн ашиг сонирхлын үүднээс ашиг сонирхлын зөрчилтэй хүмүүс энэ асуудлыг Үндсэн хууль цэцийн шийдвэрийг зөрчин шийдвэрлэсэн учраас энэ саналыг оруулж ирсэн гэдгийг шулуухан хэлэх хэрэгтэй гэж бодож байна. 
Ийм нөхцөл байдал байгааг бас та бүхэнд танилцуулах нь зүйтэй гэж үзсэн юм. Баярлалаа. 


Л.Энх-Амгалан:Нямдорж сайдад баярлалаа. Төслийн талаарх Хууль зүйн байнгын хорооны санал, дүгнэлтийг Улсын Их Хурлын гишүүн Батнасан танилцуулна. Таныг индэрт урьж байна. 
О.Батнасан: Улсын Их Хурлын дарга, эрхэм гишүүд ээ, 

Монгол Улсын Засгийн газраас 2018 оны 6 сарын 15-ны өдөр Улсын Их Хуралд өргөн мэдүүлсэн Захиргааны ерөнхий хуульд өөрчлөлт оруулах тухай хуулийн төслийн үзэл баримтлал болон холбогдох бусад хуулийн төслүүдийг хэлэлцэх эсэх асуудлыг Хууль зүйн байнгын хороо 2018 оны 6 сарын 26-ны өдрийн хуралдаанаараа хэлэлцлээ. Хууль санаачлагч Захиргааны ерөнхий хуулийн зарим зүйл заалтад үүссэн ойлгомжгүй, хоёрдмол утгатай байдлыг хасах, хуулийг нэг мөр ойлгох боломжийг бүрдүүлэх Үндсэн хуулийн цэцийн 2005 оны 2 тоот дүгнэлтэд нийцүүлэн хуулийн үйлчлэлийг тодорхой болгох. Хуулийн үйлчлэл, Засгийн газрын шийдвэр түүнийг хэрэгжүүлсэн төрийн захиргааны төв болон төрийн захиргааны бусад байгууллага, нутгийн захиргааны байгууллагын шийдвэр үйл ажиллагааг маргахгүй байхаар хуулийн төсөлд тусгасан байна. 

Байнгын хорооны хуралдаанаар хуулийн төслийг хэлэлцэх явцад Улсын Их Хурлын гишүүн Батзандан, Захиргааны хэргийн шүүхэд хамаарах асуудлыг төсөлд өргөн хүрээнд тусгасныг нарийвчлах, Улсын Их Хурлын гишүүн Мөнхбаатар Хуулийн төсөлд Засгийн газрын шийдвэр түүний хэрэгжүүлсэн төрийн захиргааны болон нутгийн захиргааны байгууллагын шийдвэр үйл ажиллагааг хамаарахгүй гэж оруулсныг өөрчилж хуулийн үйлчлэх хүрээг багасгах, дагаж мөрдөх журмын хууль гаргах замаар уг асуудлыг шийдвэрлэх. 

Улсын Их Хурлын гишүүн Эрдэнэ хуулийн төслийг дэмжих боломжгүй талаар саналаа хэлсэн болно. Захиргааны ерөнхий хуульд өөрчлөлт оруулах тухай хуулийн төслийн үзэл баримтлал болон холбогдох бусад хуулийн төслүүдийг Байнгын хорооны хуралдаанд оролцсон гишүүдийн олонх дэмжиж чуулганы нэгдсэн хуралдаанаар хэлэлцүүлэх нь зүйтэй гэж үзлээ. 
Улсын Их Хурлын эрхэм гишүүд ээ, 

Захиргааны ерөнхий хуульд өөрчлөлт оруулах тухай хуулийн төслийн үзэл баримтлал болон хамт өргөн мэдүүлсэн Монгол Улсын Засгийн газрын тухай хуульд өөрчлөлт оруулах тухай, Захиргааны ерөнхий хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийг хэлэлцэх эсэх талаар Хууль зүйн байнгын хорооны дүгнэлтийг хэлэлцэн баталж өгөхийг хүсье. 

Анхаарал тавьсанд баярлалаа. 

Л.Энх-Амгалан: Батнасан гишүүнд баярлалаа. Хууль санаачлагчийн илтгэл болон Байнгын хорооны санал, дүгнэлттэй холбогдуулж асуух асуулттай Улсын Их Хурлын гишүүдийн нэрсийг авъя. Эрдэнэбат гишүүн Батнасан гишүүн, Оюундарь гишүүн орсон байна, Аюурсайхан гишүүн орсон байна. Ингээд тэгвэл Батнасан гишүүнээр тасалъя. 
Ажлын хэсэг хүрэлцэж ирсэн байгаа. Ажлын хэсгээ танилцуулъя. Элбэгсайхан Хууль зүй, дотоод хэргийн дэд сайд, Сайнзориг Хууль зүй, дотоод хэргийн яамны Хууль зүйн бодлогын газрын дарга. Алтантуяа Хууль зүй, дотоод хэргийн яамны Хууль зүйн бодлогын газрын ахлах мэргэжилтэн, Хууль зүйн сайд Нямдорж гээд ажлын хэсэг хүрэлцэж ирсэн байна. 

Оюундарь гишүүн. 

Н.Оюундарь: Бид нар ингээд сүүлийн үед дандаа л нэг тохиолдол юм уу, эсвэл нэг цаг орон зайд зориулсан тийм нэг хуулиудыг батлах гээд зориод байдаг болоод байна. Энэ нь өөрөө бол бид нар нэг жоомоо алах гэж байгаад байшингаа шатаав гэхчээр л юм болоод байна л даа. Энэ ерөөсөө бас хуулийн төслийг Хууль санаачлагчид нь буцаах тийм саналтай байна. Надад тодорхой таван асуулт байна. 

Нэгдүгээрт нь Захиргааны ерөнхий хуульд нэмэлт, өөрчлөлт оруулах шаардлага байгаа эсэх талаар тандан судалгаа хийсэн юм уу. Энэ нөхцөл байдлын шинжилгээ дүгнэлтийг хийсэн юм уу гэдэг асуулт байна. Эсвэл зөвхөн нэг ганцхан тэр ганцхан кейсээс болоод ямар байдлаар заавал ч үгүй өөрчлөх хэрэгтэй юм байна. Засгийн газар дур зоргоороо аашлах хэрэгтэй юм байна гэдгийг гаргаад байгаа юм уу. 

Хоёр дахь асуудал маань бол одоо Засгийн газрын шийдвэрийг хууль зөрчсөн гээд захиргааны хэргийн шүүхээр жилд дунджаар хэдэн хэрэг маргааныг шийдвэрлэдэг юм бэ. 

Гуравдугаарт нь шүүхээс Засгийн газрын шийдвэрийг хүчингүй болгосон шийдвэр жилд дунджаар хэдэн удаа гаргасан байдаг юм. Шийдвэрүүд нь ямар ямар төрлийнх нь гол төлөв байдаг юм. Одоо зүгээр иргэн ямар нэгэн байдлаар төрийн албанд ажиллаж байгаад тэгээд ажлаасаа халагдсан тохиолдлууд татварын маргаанууд, газрын маргаанууд гэх мэтийн асуудлууд л гол төлөв захиргааны шүүх дээр их байдаг байх. 

Тэгэхээр тэрийг яг хувилаад үзэхээр яг хэчнээн хэчнээнээр байдаг юм. Тэгэнгүүтээ нөгөө захиргаа чинь маш том байдаг. Зүгээр иргэн маань маш жижигхэн байдаг хажууд нь. Тэгэхээр нөгөө иргэн чинь очоод хаана тэр иргэний эрх ашиг хамгаалагдах гээд байгаа юм бэ. Шүүх дээр л очихоос өөр аргагүй байдалд орно шүү дээ. 
Тав дахь асуулт маань бол 2 сарын өмнө байна уу даа. Нэлээд олон хуульчид бас чуулсан. Бараг мянгаад хуульчид чуулсан. Ерөөсөө энэ хуулийг бүгдээрээ эсэргүүцэж бүгдээрээ мэдэгдэл гаргаад бүгдээрээ энэ мэдэгдлээ бүх Их Хурлын гишүүдэд явуулсан байгаа. Энэ дээр ямар нэгэн тодорхой тайлбар өгөөч гэдэг ийм таван асуултыг тавимаар байна. 

Л.Энх-Амгалан: Нямдорж сайд хариулах уу, Нямдорж сайдын микрофоныг өгье. 

Ц.Нямдорж: Оюундарь гишүүн ийм асуулт тавьж байгаад би их харамсаж байна. Тэгэхдээ хариулъя. Судалгаагаа та нар хариулаарай. Бүх юм мэдэж байгаа шүү дээ Оюундарь гишүүн ээ. 

Эрдэнэтийн 49 хувийн шийдвэр гарч байхад урд орой нь дэмжиж баахан магтчихаад маргааш нь алдчихсан байхаа өөрөө. Би энийг чинь одоо хүртэл мартаагүй байгаа шүү. Хэргийн тухайд энэ хуулийн оруулж байгаа Засгийн газрын шийдвэр өөрөө хэрэгжүүлэх чиглэлээр төрийн захиргааны байгууллагаас гаргасан шийдвэрийг томьёололд оруулж байгаа юм. Ийм л хашилт байгаа. Томилгооны тухайд Засгийн газар чинь олонх нь томилдог газар биш шүү дээ. Засгийн газар, сайд нарыг Их Хурал томилдог, Засгийн газар дэд сайд нарыг томилдог, Агентлагийн дарга нарыг томилдог. Өөр юм байдаг билүү. Өөр сүртэй юм байхгүй шүү дээ. Засгийн газрын тогтоол хэлбэрээр томилогддог ийм цөөхөн албан тушаал байдаг. Хааяа нэг ганц Улсын үйлдвэрийн газрын захирлыг томилдог. Энэ хүрээнд ганц нэг маргаан гардаг. Агентлаг гэхээр чинь 40-өөд юм байгаа биз дээ. Тэгээд хэдэн дэд сайд нар байна. Бүх сайд нарыг эндээс томилдог учраас маргаан гардаггүй. Ийм л асуудал шүү дээ. Тэр халагдсан хүмүүс чинь бол сайдын тушаалаар халагдсан хүмүүс чинь бол тэр захиргааны шүүхээрээ явчихна. Энэ оруулж байгаа хууль чинь бол Засгийн газрын шийдвэрийг хэрэгжүүлэх чиглэлээр тэр төрийн захиргааны байгууллагаас гаргасан шийдвэр гэдэг хашилттай юм. 
Хоёрдугаарт энэ шүүх гэдэг юм чинь Үндсэн хууль биелүүлэх ёстой юм л даа. Үндсэн хууль болон Үндсэн хуулийн цэцээс гаргасан шийдвэрийг үг дуугүй биелүүлэх ёстой юм. Энэ шүүх чинь тийм юм шиг болчихсон шүү дээ. Тийм биш болчихсоныг нь өмөөрч асуулт тавиад байх юм. Би энийг чинь ойлгохгүй байна шүү дээ. 

Үндсэн хуулийн чинь 38 дугаар зүйлийн 1 дэх хэсэгт Засгийн газар бол төрийн гүйцэтгэх дээд байгууллага мөн гэж заагаад 45 дугаар зүйлийн 2 дахь хэсэгт Засгийн газрын тогтоол захирамж нь хууль тогтоомжид нийцээгүй бол Засгийн газар өөрөө буюу Улсын Их Хурал хүчингүй болгоно гэж байгаа юм. 

Үндсэн хуулийн цэц бол 64 дүгээр зүйлийн 1-т заасан. Үндсэн хуулийн биелэлтэд дээд хяналт тавих түүний заалтыг зөрчсөн тухай дүгнэлт гаргах маргааныг магадлан шийдүүлэх бүрэн эрх бүхий байгууллага Үндсэн хуулийг чандлан сахиулах баталгаа мөн. 67 дугаар зүйлд нь Үндсэн хуулийн цэцийн шийдвэр гармагцаа хүчин төгөлдөр болно л гэж байгаа юм. Үндсэн хуулийн цэцийн шийдвэр чинь Үндсэн хуультайгаа ижил үйлчлэлтэй, Засгийн газрын шийдвэрийг 2005 онд захиргааны шүүх хянахгүй гээд шийдвэр гаргасан тэр нь одоо хүртэл байж байгаа. Үндсэн хууль байж байгаа цагт Үндсэн хуулийн цэцийн энэ дүгнэлт 2005 оны дүгнэлт мөнхөд Үндсэн хуультайгаа тэнцүү байх болно. 

Үндсэн хуулийн заалт нь ийм байхад энэ авлигад идэгдсэн шүүх чинь Үндсэн хуулиа зөрчөөд Үндсэн хуулийн цэцийн шийдвэрийг зөрчөөд дүгнэлт гаргаад байхаар нь асуулт оруулж байгаа юм. Энэ ойлгогдож байгаа биз. 

Наад хоёр эсэргүүцэл үзүүлээд байна гээд байгаа жүжиг чинь бол Үндсэн хуулийнхаа эсрэг зохион байгуулагдсан хурал. Төлбөртэй, захиалгатай.

Л.Энх-Амгалан: Нэмж хариулах уу, ажлын хэсэг. 83 дугаар микрофон. 

П.Сайнзориг: Гишүүний асуултад хариулъя. Мэдээж Хууль, тогтоомжийн тухай хуульд заасныхаа дагуу хэд хэдэн судалгааг хийсэн байгаа. Захиргааны ерөнхий хууль хэрэгжиж эхэлснээс хойш. Зарим судалгааг бол үндсэндээ хөндлөнгийн экспертүүдээр өөрөөр хэлэх юм бол Ханнс Зайделийн сангаар санхүүжилт тусламжтайгаар яг хөндлөнгийн практикт ажиллаж байгаа хуульчид, Их Сургуулийн багш нараар хийлгэсэн. Ерөнхийдөө бас энэ чиглэлдээ дүгнэлтүүд гарсан байдаг юмаа. Энэ дүгнэлтийнхээ хүрээнд товч агуулга, зөвлөмж нь юу вэ гэхээр бид аливаа хууль тогтоомжийг Үндсэн хуулийнхаа энэ раманд хашилтад хийх ёстой гэдэг ерөнхий товч дүгнэлт гарсан. Өөрөөр хэлэх юм бол 2005 оны цэцийн дүгнэлт байж байгаа. Үүнээс хойш Үндсэн хууль бол өөрчлөгдөөгүй ээ. Дэлхий нийтийн чиг хандлага нь ч ийм байдаг юм билээ. 
Ер нь аливаа шүүх нь Засгийн газрынхаа шийдвэрийг хүчингүй болгодоггүй. Өнөөдрийнх шиг. Энэ нь бол нөгөө төрийн эрх мэдлийг хуваарилах онол бас алдагдаж байгаа нэг хэлбэр бөгөөд магадгүй зүгээр холбогдох шүүхүүд нь зүгээр хууль зөрчсөн байна гэдгийг нь тогтоох асуудал бол байдаг. Үүнээсээ үндсэндээ хальсан байна гэдэг судалгааны дүнгүүд бол гарсны хүрээнд энэ асуудал бас яригдсан байгаа. Ерөнхийдөө энэ хууль хэрэгжсэнээс хойш 21 Засгийн газрын шийдвэрийг захиргааны шүүх одоо авч хэлэлцэж хүчингүй болгох өөрчлөлт оруулах арга хэмжээ авсан байгаа. 
Ер нь Засгийн газар жилдээ 500-600 шийдвэр гаргадаг. Иргэн рүү чиглэж шийдвэр гаргасан тохиолдолд иргэн рүү чиглэсэн захиргааны акт бол тун цөөхөн байдаг. Үүн дээрээс хэлэх юм бол тэр 21 кейсээс ерөөсөө төрийн албаны маргаан  ес байгаа. Бусад нь концесс, тусгай зөвшөөрөл ч юм уу нийтийн эрх ашгийг хөндсөн ийм асуудал дээр аваачиж эсрэг шийдвэр гаргасан эргээд улс орны томоохон бүтээн байгуулалтын асуудлууд саатсан ийм зүйлүүд бол гараад байгаа юм. 

Иргэд нь хаана хандах вэ гэдэг асуудал байгаа. Урд нь ч захиргааны шүүх байгуулагдахаас өмнө иргэд Засгийн шийдвэртэй холбоотой асуудлаар Иргэний шүүхэд ханддаг байсан. Цэц гэж нэг институци байгаа дээрээс нь Иргэний шүүх гэдэг өөрөөр хэлэх юм бол бас шүүх байж байгаа. Энэ бас тодорхой эрхээ хамгаалуулах асуудал угаасаа байсан. Энэ хүрээндээ ч бас асуудлыг шийдээд авах бололцоотой. Өөрөөр хэлэх юм бол Засгийн газрын үйл ажиллагаа ямар нэгэн байдлаар шүүхийн хяналтаас гарах гэж байгаа асуудал огт байхгүй гэдгийг хэлэх нь зөв байх гэж бодож байна. 

Л.Энх-Амгалан: Аюурсайхан гишүүн. 

Т.Аюурсайхан: Энэ Эрдэнэт үйлдвэрийн 49 хувийг төрийн мэдэлд авахад чиглэсэн Улсын Их Хурлын тогтоол 2017 онд 23 дугаартайгаар баталцгаасан. Тэгээд энэ ажлыг бас үр дүнд хүргэх ийм шаардлага байна л даа. Цаг яваад байдаг. Тэгээд энэ нь шийдэгддэггүй. Засгийн газарт Улсын Их Хурлаас үүрэг даалгавар өгсөн тогтоолоор. Тэгээд энэ бас хэрэгждэггүй, хүндрэл бэрхшээлтэй. Тэгээд энэ Засгийн газар богино хугацаанд яаралтай Улсын Их Хурлын тогтоолыг биелүүлэх шаардлагатай л даа. Тэгээд энэ 4 заалттай тогтоолын төслийг миний зүгээс горимын саналаар бүлгийн хурлаар хэлэлцүүлж тухайн үеийн Ерөнхий сайдтай ажлын хариуцлагыг нь ярьж байж хүртэл ингэж дэмжүүлж байсан юм. 

Нэгдүгээр заалтаараа тэр Засгийн газрын 49 хувийг Mongolian copper corporation-д хууль бусаар олгосон Засгийн газрын тогтоолын холбогдох заалтыг хүчингүй болгох, хоёрдугаар заалтаар төрийн мэдэлд авах, гуравдугаар заалтаар төрөөс гарсан мөнгөн хөрөнгүүдийг тооцож суутгах. Дөрөвдүгээр заалтаар нэр бүхий хүмүүст хуулийн хариуцлага тооцуулах ийм 23 дугаар тогтоол батлагдсан. 
Анх санал болгож оруулсан тогтоол чинь шал өөр. Энэ Mongolian copper corporation-тэй хуулийн хүрээнд хэлэлцээр хийхийг Засгийн газар Ж.Эрдэнэбатад даалгасугай гэдэг ганцхан заалттай ийм тогтоолын төслийг бүлгийн хурлаар оруулж ирснийг өөрчилж зөв зүйтэй байдлаар оруулаад Засгийн газар ажиллаж байгаа юм. 

Миний тавих гээд байгаа асуудал бол энэ Эрдэнэтийн 49 хувийг төрийн мэдэлд яаралтай авах энэ зохицуулалтыг нь эцэслэх хэрэгтэй. Энэ дээр Захиргааны ерөнхий хууль, Захиргааны хэрэг шүүхэд хянан шийдвэрлэх тухай хуульд өөрчлөлт оруулахгүйгээр энэ Улсын Их Хурлаас нэг удаагийн хууль баталж болохгүй юм уу?

Энэ авлигачдыг гэмт хэрэгтнүүдийг өршөөхөд Улсын Их Хурлаас хууль гаргаж болоод байдаг нэг бус удаа өршөөн хэлтрүүлээд. Гэтэл төр зүй ёсны өмчөө мэдэлдээ авахад нэг удаагийн хууль гаргаж болдоггүй юм уу. Учир нь юу юм бэ гэвэл миний болгоомжлоод байгаа зүйл нь цаашид энэ Засгийн газрыг хэн ч толгойлоо билээ. Хэн ч бүрэлдэхүүнд нь ороо билээ. Эрдэнэтийн 49-ийг авахад Засгийн газрын тогтоолоор л хууль бус тогтоолоор л хэсэг этгээд завшсан шүү дээ. 

2012-2016 онд Нямдорж гуай та бол маш сайн санаж байгаа. Алтанхуягийн Засгийн газар залгамжилсан Сайханбилэгийн Засгийн газар яаж улс орныг самарлаа. Одоо Засгийн газрын тогтоол Их Хурлын тогтоол нэрээр органик хуулиуд зөрчсөн их ажиллагаанууд хийсэн, иргэдийг хохироосон. Засгийн газраас зөвхөн дарга томилдог биш. Иргэдийн өмч хөрөнгийг авах өөрөөр хэлбэл тухайлбал газар нутгийг нь авч гадаадын этгээдэд хууль бусаар Ашигт малтмалын хууль бусад хууль тогтоомжийг зөрчиж хүчээр олгодог. Нөгөө иргэн чинь Үндсэн хуулиар олгогдсон суурь эрх нь шүүхийн асуудлаа шийдвэрлүүлэх. Өөрөөр хэлбэл Засгийн газрын өмчид авсан тэр шийдвэрийг чинь Захиргааны хэргийн шүүхэд гомдол гаргаж энэ зөрчигдсөн эрхээ нэхэмжлэн хамгаалах энэ эрх нь байнга байж ёстой гэж би үзээд байгаа байхгүй юу. Тэгэхээр энэ эрхийг нь цаашид яаж хангах юм бэ. Тэр бүр дээр Засгийн газар тогтоолоо өөрөө хүчингүй болгодоггүй юм билээ. Улсын Их Хурал дээр Засгийн газрын шийдвэрийг хүчингүй болгох асуудал орж ирдэггүй юм билээ. Урд өмнөх зөндөө л юманд Засгийн газрын шийдвэрүүд байна. Тэгээд энэ дээр таны байр суурийг сонсоод энэ эрсдэлээс яаж хамгаалах вэ. Иргэдийн Үндсэн хуульд олгогдсон шүүхээр асуудлыг шийдүүлэх суурь…/минут дуусав. 
Л.Энх-Амгалан: Нямдорж сайд хариулъя. 

Ц.Нямдорж: Захиргааны шүүхэд иргэдийн хандах бүх эрхийг Засгийн газар хурааж авах гэж байна гэж яриад байгаа. Засгийн газраас гарсан шийдвэрийг хэрэгжүүлэх чиглэлээр гэдэг үгтэй гэж би хэлсэн шүү дээ. 
Хоёрдугаарт Засгийн газар томилогддог, томилдог хүмүүсийн ерөнхий баримжааг тоог нь түрүүн хэлчихсэн. Ийм л юм байгаа. Ер нь бол энэ оруулж байгаа хууль бол Үндсэн хуулийн заалтыг ягштал мөрдүүлэх гэж л оруулж байгаа юм. Өөр  юу ч байхгүй энд. Цэцийн шийдвэрийг биелүүлэх гэж л оруулж байгаа юм. Ингэж тодорхой болгож өгөхгүй бол энэ шүүх чинь болж өгөхгүй байна шүү дээ. Үндсэн хуулийн дүгнэлт биелэгдэх ёстой юм байгаа биз дээ. Энэ асуудлыг чинь өргөн мэдүүлэхэд бол Эрдэнэтийн 49-тэй холбоотой Үндсэн хуулийн цэцийн дүгнэлт бас гарсан байсан шүү дээ. Их Хурлын шийдвэр Үндсэн хууль зөрчөөгүй байна гэж. Цэцийн шийдвэр гарангуут дахин Засгийн газрын шийдвэрийг хянаад хүчингүй болгох оролдлогууд хийгээд эхлэхээр нь л оруулсан юм л даа. Ороод ирэхээр нь завсарлага авч хаалт хийгээд одоо энэ асуудал оруулж ирснээс хойш бараг жил боллоо шүү дээ. Хэлэлцүүлэхгүй баахан мэдэн будилж хойш нь тавиад яг өнөөдөр хэрэг дээрээ аваачаад Их Хурлын 2017 оны 3 сард гаргасан тогтоол өнөөдөр хүртэл шүүхийн журмаар эцэслээд ерөөсөө болохгүй байгаа байхгүй юу. 
Арга ядаад тэр 91 оны хуулиар чинь онцгой дэглэм гэдэг юм тогтоочхоод одоо явж байна шүү дээ. Шууд  ном журмаараа явдаг байсан бол магадгүй ийм санал орж ирэхгүй байсан байж магадгүй. Бүр Үндсэн хуулийн цэц манайд 5 оны дүгнэлт гарсан шүү. Танай Засгийн газрын шийдвэрийг захиргааны шүүхээр хянах эрхгүй шүү гэсэн бичиг явуулсан чинь тийм юм байхгүй гэж хариу бичиг явуулж байгаад энэ асуудлыг тэр Батсуурь гэдэг шүүгч нь даргалж яваад дуусгасан шүү дээ. 
Тэр Батсуурийнхны эзэмшилд Хөтлийн 99 хувь нь эзэмшилд өнөөдөр байж байна. Хөтөл гэдэг чинь дахиад Худалдаа хөгжлийн банк. Одоо би дахиад нэг баримт хэлье. 2016 оны 3 сарын 6-ны хавьд Худалдаа хөгжлийн банкныхан Ростех рүү явах бичгийг Оросоор төлөвлөөд, Сайханбилэгт авч ирж өгөөд, Сайханбилэг нь энийг хойшоо явуул гээд даалгавар өгөөд, тэр бичгийг нь редакц хийгээд, нууцад хадгалсан бичгийг сая Засгийн газар нууцаас гаргасан. Үүнээс 3 сарын дараа би маш тодорхой он, сар, өдөр ярьж байна шүү. 2016 оны 3 сарын 6-нд үүнээс 20 хоногийн дараа Mongolian copper гэдэг нэр тэр компани чинь сольсон. Сольсноос хойш 100 тэрбум төгрөг Монголбанкнаас гараад тэр Пүрэвтүвшин гэдэг хүний чинь дансанд орсон. 3 хоногийн дараа. Тэр 100 тэрбум төгрөг эхний 5 сая долларын төлбөрт явсан. Энэ хэргийг шалгах гээд бүтэн жил прокурор дээр дарж байна. Ингэж шүүхийн түвшиндээ, Засгийн газрын түвшиндээ, Их Хурлын түвшиндээ, Монголбанкны түвшиндээ хэрсэн ийм мафиози бий болчихоод байна шүү дээ. Энийг … /минут дуусав/.
Л.Энх-Амгалан: Батнасан гишүүн. 

О.Батнасан: Энэ шүүхийн засаглалын нэг асуудал энд л яригдаад байгаа юм л даа. Эрдэнэт дээр бол Их Хурлын шийдвэр гаргаад Үндсэн хуулийн шийдвэр гаргаад л мухардалд орсон шүү дээ. Шүүгчийн шийдвэр хүчинтэй гэдэг асуудал гараад л явсан. Шүүх засаглалынхан тэгээд харж байгаа байлгүй дээ. Монгол Улс чинь ер нь энэ хууль тогтоох байгууллагуудын уялдаа холбоо чиг хандлага ямар байгааг харж байгаа байлгүй гэж бодож байна. Надад нэг асуулт байна. Энэ Захиргааны ерөнхий хуулийн 3.1.7-г л өөрчлөх гээд байгаа юм л даа. Тухайн үед Хууль зүйн байнгын хороон дээр бид ч бас ярьж байсан. Хамрах хүрээг нь ингэж өргөн тавьж болохгүй гэж. Улсын Их Хурлаас чиглэл өгсний дагуу Монгол Улсын Засгийн газрын гаргасан шийдвэрийг Захиргааны хэргийн шүүх хянахгүй гэсэн ийм л нэг концепц оруулах ёстой л гэж ярьж байсан. Энэ тал дээр хариулт байна уу. Сонирхоод байх юм. 
Л.Энх-Амгалан: Нямдорж сайд уу? Ажлын хэсэг үү? Хэддүгээр микрофон байна вэ. 83 дугаар микрофон. 

П.Сайнзориг: Уг асуудлыг бас Хууль зүйн байнгын хороогоор хэлэлцэх асуудлыг шийдвэрлэж байхад бас яг ийм тодорхой саналууд гараад сайд ч бас байр сууриа тодорхой илэрхийлсэн. Үүнээс цааш Захиргааны ерөнхий хуульд нэмэлт, өөрчлөлт оруулах хуулийн төслийг Хууль зүй дотоод хэргийн яаман дээр дахин санаачилсан. Гэхдээ үүнээс нэлээд өргөн хүрээтэй асуудал байгаа. Энэ дээрээ ч бас энэ асуудлыг тусгаад бас хуульчдын холбоо болоод холбогдох хуульчдаар хэлэлцүүлсэн яг хүлээн зөвшөөрсөн байдалтай байгаа. Энэ томьёолол юу гэж орж байгаа вэ гэхээр Засгийн газрын улс төрийн шийдвэр гаргах ажиллагаа болоод Улсын Их Хурлаас чиглэл өгсний дагуу Засгийн газрын шийдвэр гаргах үйл ажиллагааг үндсэндээ захиргааны шүүх хянахгүй гэдэг дээр хуульчид болоод чиглэлийг судлаачид бол зөвшөөрч байгаа. Энэ нь өөрөө эргээд Захиргааны шүүх улс төрийн шийдвэр гаргах үйл ажиллагаа болоод Улсын Их Хурлаас тодорхой асуудлаар чиглэл өгч байгаа асуудлыг бас хянаж хэлэлцэх нь буруу юм гэсэн байр сууриар байгаа. Товч хариулахад. 
Л.Энх-Амгалан: Нямдорж сайд нэмэлт тайлбар хийе гэж байна. 

Ц.Нямдорж: Байнгын хорооны түвшинд ч тэр бүлгийн түвшинд ч тэр жаахан хумих шаардлага байна гэдэг асуудал яригдаад сая энэ Сайнзоригийн хэлдэг томьёолол дээр ерөнхийдөө бол ойлголцсон байдалтай байгаа. 

Хэлэлцэх эсэхийг нь шийдчих юм бол хэлэлцүүлгийн явцад томьёоллыг нь хумиад явчих юм. Би тэгээд энэ нэг бий болсон энэ луйврын сүлжээг л таслах гэж л зүтгээд байгаа юм л даа гол юм. Тэр Сайханбилэгт ордны гадна хаалган дээр авч ирж өгсөн Орос бичгийн ноорог дээр ТDВ компанид хувьчлахыг бид хүлээн зөвшөөрнө гэсэн юм биччихсэн байгаа юм. Тэр нь болохоор Худалдаа хөгжлийн банкны Орхоны нэр дээр бүртгэгдсэн компани шиг санагдаад байна. Би андуураагүй бол. 

Тэгээд бичгийг нь Худалдаа хөгжлийн банкныхан бичээд Сайханбилэгт төсөл ороод, тэгээд Ерөнхий сайдаас өгсөн үүргийн дагуу редакц хийж явуулав гэж дээр нь бичээд тэгээд хойшоо тэр Чемезовт явуулсан бичиг сая Засгийн газар нууцаас гаргасан л даа. Одоог хүртэл Их Хурал дээр ирчихээд энд худалдаа хөгжлийн банк ямар ч хамаагүй гэдэг л тайлбар тавиад тэр Орхон гэдэг хүн хийгээд байсан. Одоо хардаа та нар юу болсныг. Энэ шүүх ямар шийдвэр гаргаж байгааг хардаа. Энэ шүүгч нь хэн байгааг та нар хардаа. Энэ таслан зогсоох гэж энэ төслийг оруулж байгаа юм. Тэгээд тэр сая ярьдаг байдлаа жаахан хумиад гаргачих юм байгаа биз. Мөнгийг нь гаргаж өгөөд Монголбанкнаас жаахан 27 настай хүүхдэд 100 тэрбум төгрөг зүгээр өгчхөж байгаа юм даа. Зүгээр өгчхөж байгаа юм. Тэр хүүхдэд юу ч байхгүй л дээ. Зүгээр л цалин авдаг өөр юм байхгүй. 
Тэгээд сүлжээг нь та нар хар л даа. Одоо арай энийг өмөөрч хүн юм ярихгүй байлгүй гишүүд дотроос. 

Л.Энх-Амгалан: Эрдэнэбат гишүүн. 

Д.Эрдэнэбат: Баярлалаа. Энэ захиргааны хэргийн захиргааны ерөнхий хуульд өөрчлөлт оруулах талаар маш олон хуульчид сөрөг үр дагавруудыг ярьсан юм. Нэг хэргийг шийдэх нэрийн дор ингэж захиргааны хэргийн шүүхийг байхгүй болгох иргэн хуулийн этгээдийн өөрийгөө хамгаалуулах эрхийг хасаж болохгүй гэдэг ерөнхий шүүмжлэл байгаад байгаа юм нэгдүгээрт. 

Хоёрдугаарт улс төрийн шийдвэрээс үндэслэн гарсан захиргааны шийдвэрүүдийн зааг ялгааг бол маш аятайхан цэгцлэхгүй бол иргэн хуулийн этгээд давхар хохирох боломж нөхцөл үүсэж байна гэдэг 6 төрлийн сөрөг үр дагаврын асуудлыг манай намын зөвлөлд хүргүүлсэн юм. Би бас үүнтэй санал нэгдээд байгаа юм. 

Тийм учраас энэ хуулийг тэр хүрээнд нь авч үзэхгүйгээр зөвхөн Эрдэнэтийн 49-тэй холбоотой мэт асуудлаар энийг л таслан зогсоохын тулд энэ хууль гарч байгаа гэдэг тайлбарыг бас нэг талаас нь дэндүү хийж болохгүй гэж би ингэж харж байгаа. Нямдорж сайд бол яг л өөрийнхөө тэр 49 дээр л яриад байна л даа асуудалтай холбогдуулаад. Би Нямдорж сайдад нэг юм хэлмээр байна. Та юу гэж л хэлнэ үү, одоо ингээд гараад ир дээ гэнэ үү, юу гэнэ хамаа байхгүй. Та хүний хэлсэн үгийг тэвчээртэй сонс. Оюундарийг жишээлбэл хэрэггүй шүү дээ. Энэ чинь та бидэнтэй адилхан эрх үүрэгтэй, үг хэлэх эрх чөлөөтэй л хүн байхгүй юу. Тэгээд урдаас нь чи тэгсэн гэнэ лээ гэж дайраад л. Би дахиад танд нэг юм сануулж хэлье. Их Хурал бол хуулийн үндсэн концепц зарчим хүний эрх зөрчигдөж байгаа хөндлөнгийн нөгөө талаас нь асуудлыг ярих болохоос биш өнөөдөр үүссэн процессыг шүүх хурал мэт ингэж нотлогдсон нотлогдоогүй юмаар олон нийтэд түгээж болохгүй шүү дээ. Би энийг олон удаа хэлж байгаа. Та энийг ерөөсөө таны авир буруу яваад байх юм. 
Бид яг энд шүүхийн процесс энэ ерөнхий хууль яаж өөрчлөлт гарахад ямар дагавар үүсэх вэ гэдэг саналыг би танд тодорхой хэлээд цаг бол хүрэхгүй юм байна. Би энэ 6 зүйлийг танд би хүргүүлье гэж бодож байна. Та энийг нэг талаас нь хараарай. Ганц нэг хариуцлагатай нь ч мэдэгдэхгүй энэ үйл ажиллагаанаас шүүгчийн үйл ажиллагаанаас болж бүхэл шүүхийг тэр чигээр нь харлуулахтай бол би санал нийлэхгүй байгаа. Сая энэ ажлын хэсгийн залуу хэлж байна. Захиргааны хэргийн шүүх байхгүй ч гэсэн Иргэний шүүх байгаа шүү дээ гэх юм ярих гэж байна энэ маш буруу шүү, буруу. 

Тийм учраас хэлэлцэх эсэхийг нь дэмжинэ. Би бол дэмжинэ. Тэгэхдээ хэлэлцэх явцад саяны миний ярьсан энэ үр дагаврууд үүсэхгүй байх талаас нь заавал ярих ёстой шүү гэдгийг би бас давхар сануулаад хэлчихье гэж бодож байна. Баярлалаа. 
Л.Энх-Амгалан: Үг хэлчихсэн үү. Үг хэлчихлээ. Гишүүд асуулт асууж хариулт авч дууслаа. Дэмжсэн, дэмжээгүй гурван гишүүн үг хэлж болно. Үг хэлэх гишүүд байвал нэрсийг нь авъя. 

Оюундарь, Цогзолмаа гишүүн байгаа юм байна, Раднаасэд гишүүн. Тэгвэл Раднаасэд гишүүнээр тасаллаа. Ганболд гишүүн. 

Д.Ганболд: Баярлалаа. Тэгэхээр Захиргааны ерөнхий хуульд өөрчлөлт оруулахаар орж ирж байгаа төслийн хувьд бол дэмжиж байгаа юм. Сая гишүүдийн хэлж байгаа дотор бол авах юм бий. Иргэнтэй холбоотой харилцаатай холбоотой. Тэр бүрийг одоо нэгэнт дэмжээд ороод ирэх юм бол ажлын хэсэг болон Байнгын хороодууд дээрээ тэр анхаарал татах ёстой юмнуудыг нь зөв аваад явчихвал болохгүй юм бол байхгүй. Тэгэхдээ ярихгүй бол аргагүй үнэхээр л бид тэр 2016 оны сонгуулийн ард л Эрдэнэттэй холбоотой асуудлаар өнөөдрийг хүртэл эцэслэж чадаагүй л яваа шүү дээ. Энд бас нийтлэг хэм хэмжээ буюу Монгол түмэнд зориулсан яах аргагүй Үндсэн хууль, Үндсэн хуулийг дагаж гарсан салбар хуулиуд тэрийг дагасан хууль эрх зүйн хүрээнд хууль шүүхийн байгууллагуудын зохицуулах үйл ажиллагаа доголдсоноос болоод өнөөдрийг хүртэл шийдэж чадаагүй шүү дээ. Тэгэхээр зэрэг тодорхой хэмжээнд яах аргагүй Монгол Улсын Үндсэн хуулийн цэцийн гаргасан дүгнэлтийг л үгүйсгээд суухаар юу болох вэ. 
Төр гэж байгаа юм бол төрийн оршихын нэг мөн чанар нь төрийн эрх барих дээд байгууллага нь Улсын Их Хурал. Улсын Их Хурлаа дагаад гаргасан шийдвэрээ хэрэгжүүлж байгаа нь Засгийн газар. Тэгэхээр энэ хүрээнд бол асуудлыг авч үзээд орж ирж байгаа асуудлын хувьд бол дэмжиж байгаа юм. Үүнээс болоод маш олон ажлыг цааш нь гацаа болсон өнөөдөр шийдэж чадаагүйгээс болоод иргэний хоорондын харилцаа буюу захиргааны шүүхтэй холбогдуулсан процедурууд бол угаасаа амьдрал дээр бид нар хэрэгжилтийн хүрээнд нь наад зах нь гэхэд л төрийн одоо хүнд суртал гаргаад ажилтнаа чирэгдүүлсэн ажлаас үндэслэлгүйгээр халсан гээд энэ бүхэн нээлттэй байгаа энэ зарчмаар л би явж байгаа гэж ойлгож байгаа. Гол юм бол бид нар аргагүй нийгмийг хөдөлгөх ёстой ажилд гох дэгээ болоод байгаа ажлын хүрээнд ядахдаа нэг агаар салхи оруулж байгаа нэг том алхам юм шүү дээ. Цаашаа боловсронгуй болгоод явна гэдэгт бол эргэлзэхгүй байна. Тэгээд энэ хуулийг дэмжиж гаргах нь чухал юм гэдгийг энэ ялдамд хэлье гэж бодож байна. 

Анхаарал тавьсанд баярлалаа. 

Л.Энх-Амгалан: Баасанхүү гишүүн. 

О.Баасанхүү: Би дэмжихгүй байгаа. Шударга байна гэдэг нь ард түмэнд таалагдсан үгийг хэлэх юм уу эсвэл ард түмэнд үнэн үгийг нь хэлэх юм уу гэж. Идсэн хүн хүн ална, айсан хүнд аргал хөдөлнө гэж анхнаасаа энэ 49 хувийн асуудал орж ирэхэд хэрвээ хуулийн дагуу ороод ирсэн бол хэлэлцээр хийнэ. Хууль бусаар ороод ирсэн бол шоронд нь хийгээд хурааж ав ийм л зарчим явж байсан. Гэтэл хэлэлцээр хийнэ гээд шийдчихсэн. Нөгөөдүүл нь хэлэлцээр хийхгүй байна шүүхэд хандчихсан. Шүүх нь дуусчихсан. Одоо энийг хандаад хууль буцаан хэрэглэгдэхгүй. Хууль буцаан хэрэглэгдэхгүй энэ дээр өнөөдөр хууль ярьж байна гээд зүтгүүлэх хэрэггүй. Хууль чинь буцаан хэрэглэгдэхгүй гээд байна шүү дээ. 
Яагаад гэвэл нөгөө шүүхийн шийдвэр нь дууссан. Бүр Дээд шүүхийн ерөнхий шүүгч нь хүртэл тайлбар өгсөн юм билээ. Бүгд хурлаар орохгүй гээд. Тэгэхээр нөгөө шинээр илэрсэн нөхцөл гэсэн юм хууль буцаан хэрэглэгддэггүй учраас энэ нөгөө 49-д ямар ч хамаагүй. Харин газрын тосонд холбоотой байж магадгүй. Удахгүй одоо ингээд Газрын тосны тухай хуулиар бүтээгдэхүүн хуваах энээ тэрээ гээд юмнууд орж ирэхээр аягүй бол өнөөдөр манайхан 91 оны хуулийг хөндөх үү, хөндөхгүй юу тухай асуудал ярихаар нөгөө захиргааны шүүхээр хандаад энийгээ улс орондоо хэрэгтэй юм хийе гэхээр болохгүй болгож байгаа юм шиг байна. Энэ бол нэгдүгээр асуудал. 

Хоёрдугаарт нь өнөөдөр Засгийн газрын аливаа шийдвэрийн тухай яриагүй шүү дээ. Энэ Засгийн газарт өнөөдөр шүүх гэдэг бол энэ иргэний шүүх, эрүүгийн шүүх, захиргааны шүүхэд нэг онцлог байдаг юм. Ямар онцлог байдаг вэ гэхээр захиргааны шүүх нотлох баримтаа өөрөө бүрдүүлдэг. Нотлох баримтаа өөрөө бүрдүүлнэ гэдэг нь Засгийн газраас авч болохгүй аливаа бичиг баримтуудыг шүүхээр дамжуулаад шүүгч өөрөө авах эрхтэй байдаг. Тэгэхээр тэр эрхийг хааж байгаа юм л даа. Энэ хуулийг баталснаар. Өөрөөр хэлэх юм бол ямар нэгэн агентлагийн дарга энэ тэрээ гээд Засгийн газартай танайтай холбоотой ямар нэгэн мэдээлэл өгөхгүй гээд ингээд явж байна гэсэн үг. 

Өнөөдөр би ингэж ойлгоод байна шүү дээ. 49-ийн асуудал дууссан гэж ойлгож байгаа. Баяр хүргэе. Төр хураагаад авсан. Төр 100 хувь болгосон. Одоо 49-ийн сэдвээ дуусга. Одоо цаашаа дараагийн сэдэв рүүгээ оръё. 51 энээ тэрээ гээд. 49-ийг чинь ард түмэн авах ёстой гэдгийг би хоёр гараа өргөөд дэмжиж байгаа. Дэмжиж байгаа учраас авсан. Авсан учраас баярлаж байна. Одоо юун дахиад нөгөө гуя дагаж хүзүү гэгчээр хууль оруулж ирж ард түмэнд таалагдсан сэдвээр шинэ хууль батлах гээд гүйгээд байгаа юм бэ. Байсан юм байснаараа байг. Хүн бүр хуульч биш шүү. Хуульч биш гэдгийг юугаар онцолж хэлж байгаа вэ гэвэл мэргэжлийн хүмүүсийг сонс. Энэ дээр яриад байгаа мэргэжлийн хүмүүсийн тайлбар мэдээлэл нэлээд юм ярьж байна. Тэр Цогт гээд сүрхий захиргааны шүүгч байдаг юм. Миний найз таньдаг, гадаад явж галуу шувууны мах идэж байсан. Тэр хүртэл өнөөдөр энэ зэргийн юмнуудыг ойлгож байгаа. Би анхнаасаа тэр Батсуурийг томилоход хэлж байсан шүү дээ. Та нар тэр протоколыг нь үзээрэй. Хэрэггүй гээд байхад л томилсон. Иймэрхүү хардалт байж болно. Шүүхийн шийдвэрийг ганц хүн батлахгүй шүү дээ. Шүүхийн шийдвэрийг ганц хүн батлахгүй шүү дээ. Шүүхийн шийдвэрийг ганц хүн шийдэхгүй. Яагаад гэхээр Улсын Их Хурлын тогтоол дээр ганцхан л үг байгаа шүү дээ. Хэлэлцээр хий гэдэг л үг байгаа. Үндсэн хуулийн цэц дээр ч гэсэн наадах чинь 450 саяыг нь өгөөрэй. 

Улсын Их Хурал шийдвэр гаргасан нь зөв. Гэхдээ 450 саяыг нь өгөөрэй гээд тавьчихсан. Тэгээд Захиргааны шүүх дээр очингуут ялагдсан. Ялагдахдаа шүүх хуралд нь орж болохгүй, ялагд гэж байгаад ялагдуулсан гээд дэд сайд нь хэлсэн шүү дээ. Тэгэхээр иймэрхүү улс төрийн тоглолтод өнөөдөр ороод хэрэггүй ээ. Өнөөдөр хууль өөрчилж эрх мэдэлд халддаг энэ арга бол шүүх рүү явах сонирхол байгааг би хараад гайхаж байна аа. Тийм учраас энийг бол мэргэжлийн үүднээс би бол болохгүй гэж хэлж байгаа юм. Улс төрийн үүднээс бол та нар тэртээ тэргүй 49-өө авчихсан. Баяр хүргэе та бүхэнд. Баярлалаа. 

Л.Энх-Амгалан: Баасанхүү гишүүн дэмжсэнгүй. Оюундарь гишүүн. Дэмжсэн нэг, дэмжээгүй нэг. 

Н.Оюундарь:  Би бас дэмжихгүй тал дээр саналаа хэлмээр байна. Сая Нямдорж гуай бол хуульчдыг төлбөртэй захиалгатай чуулсан гэж хэллээ. Энэ ер нь бол төрийн ажил захиалгатай төлбөртэй байна гэдэг ийм ойлголт төрөөд байна. Энэ нь өөрөө бол маш хариуцлагагүй мэдэгдэл гэж би өөрөө бол хувьдаа үзэж байна. Бас энэ салбарт насаараа ажиллачихаад үндсэндээ бол энэ захиргааны шүүхийг булшлах ажлыг хийж байна шүү дээ. Би бол хувьдаа нэг ч хуульч, нэг ч шүүгч танихгүй ээ. Ямар нэгэн ашиг сонирхлын зүйл байхгүй. Бас нэг хуулийн сургуульд гурван жил сурч байгаа юм болохоороо ямар ч байсан захиргааны шүүх хараат бус, шударга байх ёстой гэдэг дээр л хэлж байна. Энэ онцгой байдлын шийдвэр бол эцсийн байдаг. Гэхдээ бас захиргааны шүүх бол бас орших ёстой. Яагаад вэ гэхээр би дөнгөж сая асуусан асуулт маань судалгаагаар ямар тоо гарч байна гэдгийг асуусан. 
Тэгэхэд судлаачдын гаргасан судалгаагаар Засгийн газар жилд гаргасан шийдвэрийн 49 хувь нь улс төрийн шийдвэр байдаг юм байна. 51 хувь нь хуулийн этгээд иргэдтэй холбоотой асуудал гардаг юм байна. Тийм болохоор захиргааны шүүх дээр очиж байж л иргэд өөрийнхөө эрх ашгийг хамгаалуулна шүү дээ. Өөр хаана очих юм. Дээшээ тэнгэр хол, доошоо газар хатуу. Хаана очих юм. Тэгэхээр энд хуулийн төсөл батлагдах юм бол Засгийн газрын шийдвэр болон түүний хэрэгжүүлж байгаа тэр төрийн захиргааны төв бусад байгууллагууд ерөнхийдөө бол шүүхэд хамаарагдахгүй гэсэн ойлголтыг л төрүүлээд байгаа байхгүй юу. Ийм учраас  нөгөө иргэдийнхээ эрх ашгийг хамгаалахын тулд эд нарыг бас нэг хаашаа нэгэн газар одоо нэг захиргаа буруу шийдвэр гаргах юм бол очдог газартай байлгахын тулд энэ хуулийн төслийг буцаагаад Засгийн газарт нь буцаагаад өгөх тийм саналтай байна гэж би бол хувьдаа бодож байна. 
Л.Энх-Амгалан: Дэмжсэнгүй. Цогзолмаа гишүүн. 
Ц.Цогзолмаа: Хуулийн төсөлтэй холбогдуулаад саналаа хэлье гэж бодож байна. Өнөөдөр Монгол Улсын бүх хууль Үндсэн хуулиасаа эхлээд холбогдох бусад одоо хуулиуд, салбарын хуулиуд бүгдээрээ л төр иргэний харилцааг зохицуулахаар ийм үндсэн чиг үүрэгтэй гэж бодож байгаа. Монгол Улсад төр байна гэвэл иргэн байна. Иргэн байж байж төр байна. Тийм учраас иргэн хуулийн этгээд хоёрын хоорондын харилцаа хир зэрэг оновчтой байна вэ, магадгүй тодорхой цаг хугацааны туршид нийгмийн өөрчлөлттэй холбоотой эдийн засгийн нөхцөл байдалтай холбоотой ямар сургамжууд гарч байна вэ гэдэгтэй холбоотой хууль бол үргэлж сайжирч байх ёстой. Тэр ч утгаараа иргэндээ ээлтэй төрийн харилцааг зөв зохицуулдаг ийм л агуулгаас бол хууль гажуудах ёсгүй юм. Тийм учраас саяын гишүүдийн ярьж байгаа санал бас  зарим өгч байгаа тайлбар юмнуудаас харахад ер нь шүүхийнхээ хараат бус байдлыг бид нар өнөөдөр үгүйсгэж бас болохгүй байх. Нөгөө талдаа төр иргэний харилцаа маань ер нь одоо үнэт зүйл дээрээ зарчим дээрээ суурилаад энэ хуулийн байгууллагуудын хоорондын зөв уялдаа харилцааг бид нар зохицуулах ийм боломжтой хуулиудыг л Улсын Их Хурал батлах ёстой. 

Тийм учраас энэ чиглэл дээр ялангуяа Захиргааны ерөнхий хуульд оруулж байгаа өөрчлөлт маань үндсэн чиг үүргээ цаашид нэг удаагийн процесст үйлчлэх биш цаашлаад урт удаан хугацаанд Захиргааны ерөнхий хуульд үндсэн чиг үүргээ сайн биелүүлсэн ийм л үүрэгтэй байгаасай гэдэг дээр саналтай байна. 

Л.Энх-Амгалан: Гишүүд ээ, одоо нэг гишүүн үг хэлээд санал хураалт болох гэж байна. Гишүүд чуулганы танхимд орж ирье. 

Раднаасэд гишүүн. 

Ш.Раднаасэд: Энэ бол амьдралаас ургаж гэх юм уу гарч ирж байгаа л ийм юм л даа. Цэц бол 2008 онд гаргасан цэцийн шийдвэр хүчин төгөлдөр байгаа. Тэгээд тэрэнд л дээд шүүх энийг бол хэрэглэх ёсгүй бид нар бүх шатны байгууллага албан тушаалтан энийг авч үзэх нь шүүхийн бүрэн эрх гэдэг зүйлээс болж өнөөдөр ийм байдал руу очоод байгаа юм. Энэ сая тэр Сайнзориг дарга хэлж байна. Улс төрийн шийдвэр гаргах үйл ажиллагаа нь Улсын Их Хурлаас тодорхойлсон чиглэлээр өгсөн хэрэгжүүлсэн Засгийн газрын шийдвэрийг бол зөвхөн захиргааны хэргийн шүүх хэлэлцэхгүй гэж. Одоо байгааг нь жаахан тодруулаад ийм өөрчлөлт хийгээд явахад бол буруудах юм байхгүй. 
Ерөнхий агуулгаараа бол албан тушаалтан болон байгууллага гэсэн хоёр субъект гаргасан шийдвэр захиргааны хэргийн шүүх дээр очиж байгаа. Албан тушаалтан буюу хувь хүнээс хамаарсан шийдвэрээс нь аль болохоор тэрийг нь шүүхэд нь хамааруулж хамтын удирдлагын шинжтэй энэ шийдвэрүүдийг нь бол захиргааны хэргийн шүүхээрээ Засгийн газрын шийдвэр гэдгээр нь гаргаад явахад бол алдаа оноо айхавтар гараад байх юм байхгүй ээ. Яг гол маргааны үндэс нь өнөөдөр энэ нийгэмд үүсээд байгаа хуульчдын дунд үүсээд байгаа юм бол тэр Захиргааны ерөнхий хуулийн чинь 5.1 гээд нэг заалт байгаа шүү дээ. 
Захиргааны байгууллага гэж яг юуг хэлэх юм бэ. Хэлэхгүй юм уу гээд. Тэгээд захиргааны байгууллагаас гаргаж байгаа тэр улс төрийн шинжтэй шийдвэр цэвэр  захирамжилсан шинжтэй, захиргааны өдөр тутмын шинжтэй шийдвэр гэдэг энэ хоёрын маргаан чинь л явж явж өнөөдөр биеийн байдал бий болоод байгаа юм. Болдог бол энэ үзэл баримтлалын дагуу оруулж ирсэн бичиг баримтын тэр 4, 5, 6 дугаар хуудас. Гурван хуудас байгаа. Гишүүд яг тэрийг суугаад тухтай үзээд өгөөрэй. Тэгэхээр энэ дотроос өнөөдрийн энэ зохицуулалт гуравдугаар зүйлд хийж байгаа энэ өөрчлөлтөөрөө ямар хүрээг бид нар зохицуулахыг зориод байгаа юм бэ гэдэг зүйл нь харагдана. Энэ дээр нэг айхавтар хэн нэгний эрхийг шүүхээр хэлэлцэх боломжгүй болгох, эсвэл захиргааны хэргийн шүүхийг ажилгүй болгох гэсэн тийм агуулга бол гарахгүй юм. 
Тэгээд явж байгаа ярилцаж байгаа асуудлыг орж ирсэн хэлбэрээрээ биш, өмнө Байнгын хороон дээр ч ярьсан. Хайрцаг хүрээг нь хумья. Гэхдээ бол зайлшгүй тодорхой болгохгүй бол цэцийн шийдвэр гарсаар байтал энэ хууль өнөөдөр ийм байдлаар явах юм бол ер нь цаашдаа бол энэ хэлбэрээр явах юм бол Засгийн газраас гаргасан хөтөлбөр баталсан ч гэдэг юм уу юу гэдэг юм улс төрийн шинжтэй ямар нэгэн бүх учир Захиргааны хэргийн шүүх дээр очоод түдгэлздэг, зогсдог ийм нэг утгагүй дэлхийд байхгүй юм руу ч орохыг үгүйсгэх аргагүй шүү дээ. Тийм учраас энэ алдаатай юмнуудыг нь хуульд тодорхой болгоод засаад явахад бол айхавтар юм байхгүй ээ. Нийгэмд бол нэг хэсэг хуульчид бол онол номоос зөрлөө гээд янз янзаар өнөөдөр яг бичигдсэн хэлбэрээр нь харж тайлбарлаж тэрүүгээрээ очков авна гэдэг юм уу юу гэж хэлмээр ч юм тийм л юм хийгээд байгаа юм. Тэгээд батлагдаад гарсан үр дүнгий нь та нар дараа нь харах ёстой юм болов уу л гэж хараад байгаа юм. Энийг зарчмын хувьд явуулах нь зүйтэй байгаа юм. 

Энэ Эрдэнэтийн 49 хувиас өгсүүлээд явахгүй байгаа юмнууд байна шүү дээ. Аливаа нэгэн хэлбэрээр явуулах гээд явж болохгүй. Шүүх өөрөө тээг болоод ингээд зогсоод байгаа ийм байдалд байгаа учраас зарим нэг зүйлүүдийн тодорхой ойлгомжтой болгож явах зам замаараа явдаг энэ хэлбэр рүү нь оруулахгүй бол болохгүй байгаа юм. 

Зарчмын хувьд дэмжиж байгаа Байнгын хороон дээр бол зохих өөрчлөлтийг хийнэ гэж бодож байгаа. Баярлалаа. 

Л.Энх-Амгалан: Гишүүд үг хэлж дууслаа. Үдийн цайны цаг болж байна. Санал хураалтаа 15 цагаас эхэлье. Тэгэхгүй бол одоо бас ирц юу байх шиг байна. 

Тэгвэл санал хураалт хийх үү. Тэгвэл санал хураалтаа хийе. Захиргааны Ерөнхий хуульд өөрчлөлт оруулах тухай хуулийн төсөл болон хамт өргөн мэдүүлсэн Монгол Улсын Засгийн газрын тухай хуульд нэмэлт, өөрчлөлт оруулах тухай, Захиргааны ерөнхий хуульд өөрчлөлт оруулах тухай хуулийг дагаж мөрдөх журмын тухай хуулийн төслүүдийг хэлэлцэх нь зүйтэй гэсэн саналын томьёоллоор санал хураалт явуулъя. 

Санал хураалт гишүүд ээ. Хэлэлцэх эсэх нь. 38 гишүүн оролцож, 24 гишүүн зөвшөөрч, 63.2 хувийн саналаар энэ хуулийн төслийг хэлэлцэх нь зүйтэй гэж үзлээ. 

Нэгэнт хуулийн төслүүдийг хэлэлцэх нь зүйтэй гэж гишүүдийн олонх үзсэн тул төслүүдийг үзэл баримтлалын хүрээнд хэлэлцэхийг дэмжсэн тооцъё. Ингээд энэ хуулийн төслийг Хууль зүйн байнгын хороонд шилжүүлье. 

Өнөөдрийн чуулганы үдээс өмнөх хуралдаан завсарлаж байна. Үдээс хойших хуралдаан 15 цагаас. Харилцаа холбооны тухай хууль, Агаарын долгионы тухай хууль гээд гурван хууль байгаа. 

ЗАВСАРЛАГА

Г.Занданшатар: Эрхэм гишүүдийн өдрийн амгаланг айлтгая. Энэ долоо хоногт төрсөн өдөр нь тохиож байгаа Улсын Их Хурлын гишүүддээ мэндчилгээ дэвшүүлье. 4 дүгээр сарын 22-нд Улсын Их Хурлын гишүүн Чүлтэмийн Улаан төрсөн. 4 дүгээр сарын 23-нд Улсын Их Хурлын гишүүн Батжаргалын Батзориг мэндэлсэн. Улсын Их Хурлын гишүүдийн нэрийн өмнөөс Чүлтэмийн Улаан, Батжаргалын Батзориг нарын гишүүддээ  төрсөн өдрийн мэнд хүргэж аз жаргал, эрүүл энх, сайн сайхныг хүсэн ерөөе. 
Баталсан хуулийн эцсийн найруулгыг сонсгоё. Захиргааны ерөнхий хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүд байгаа юу. Алга байна. Эцсийн найруулгыг сонссонд тооцлоо. 

Захиргааны хэрэг шүүхэд хянан шийдвэрлэх тухай хуульд өөрчлөлт оруулах тухай хуулийн эцсийн найруулга дээр саналтай гишүүн байна уу. Алга байна. Эцсийн найруулга сонссонд тооцлоо. 

Татварын хууль яасан бэ. Уг нь гарын үсэг зурагдаад гарсан даа. Уг нь өнөөдөр эцсийн найруулга гаргасан бол. 

Дараагийн асуудалд орно. 
Харилцаа холбооны тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн анхны хэлэлцүүлгийг явуулна. 

Төслийн анхны хэлэлцүүлэг явуулсан талаар Эдийн засгийн байнгын хорооны санал, дүгнэлтийг Улсын Их Хурлын гишүүн Мөнхөөгийн Оюунчимэг танилцуулна. Оюунчимэг гишүүн.

Тогтохсүрэн гишүүнд горимын санал, үг өгье. 

Д.Тогтохсүрэн: Баярлалаа. Тэгэхээр өглөө Учрал гишүүн горимын санал гаргаад горимын саналаар Харилцаа холбооны тухай хуульд нэмэлт, өөрчлөлт оруулах тухай хууль, Радио долгионы тухай хуульд нэмэлт, өөрчлөлт оруулах тухай хууль, Шуудангийн тухай хуульд нэмэлт, өөрчлөлт оруулах тухай гурван хууль орсон юм. Тэгээд энэ гурван хуультай холбоотой асуудлаар гишүүдийн дунд ойлголцуулах шаардлага байна. Тийм учраас намын бүлэг дээр энэ асуудлыг хэлэлцэж ярилцъя гэсэн ийм бодолтой байгаа учраас Монгол Ардын намын бүлэг энэ гурван хуулийн төслийн анхны хэлэлцүүлгээс 5 хоногийн хугацаатай завсарлага авъя гэсэн саналтай байна. 

Г.Занданшатар: Тэгвэл энэ хууль дээр завсарлага өглөө. Хэлэлцэх асуудалд завсарлага өглөө. Ингээд Улсын Их Хурлын гишүүдийн нэрийн өмнөөс Чүлтэмийн Улаан гишүүндээ төрсөн өдрийн мэнд хүргэж эрүүл энх, аз жаргал, сайн сайхан бүхний хүсэн ерөөе. 
Өнөөдрийн хуваарьт орсон асуудлууд дуусаж байна. Ажлын дөрөв хоногийн завсарлага Монгол ардын намын бүлэгт саяын гурван багц хуулиар Харилцаа холбооны багц хуулиар завсарлага өглөө. Ингээд хэлэлцэх асуудлууд өнөөдрийн хуваарьт орсон асуудлууд дуусаж байна. 
Өнөөдрийн нэгдсэн хуралдаанаар хэлэлцэх асуудал дууссан тул хуралдаан өндөрлөснийг мэдэгдье. 
Дууны бичлэгээс буулгасан:

ПРОТОКОЛЫН АЛБАНЫ 
ШИНЖЭЭЧ
                                                                      П.МЯДАГМАА   

